
ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ 
ᐱᖁᔭᖅ 

(ᐊᖏᕈᑕᐅᔪᖅ ᒫᑦᓯ 29, 2001) 
 
ᑲᒥᓯᓇᒋᔭᐅᔪᖅ ᓄᓇᕗᒻᒧᑦ, ᐅᖃᐅᔾᔭᐅᓪᓗᓂ ᐊᖏᕈᑕᐅᓪᓗᓂᓗ ᒪᓕᒐᓕᐅᖅᑎᓄᑦ, 
ᐊᑐᓕᖅᑎᑦᑎᕗᖅ ᐅᑯᓂᖓ: 
 

ᑐᑭᓕᐅᖅᑕᐅᓂᖏᑦ 
 

ᑐᑭᖏᑦ 
1. ᑕᕝᕙᓂ ᐱᖁᔭᕐᒥᑦ, 
 
“ᑕᐃᔭᐅᓯᒪᔪᖅ ᑎᒥᐅᔪᖅ ᐱᔨᑦᑎᕋᖅᑎ” ᑐᑭᖃᖅᐳᖅ ᑎᒥᐅᔪᖅ ᐱᔨᑦᑎᕋᖅᑎᐅᓪᓗᓂ 
ᐅᕝᕙᓘᓐᓃᑦ ᐃᓚᒋᔭᐅᔪᖅ ᑖᒃᑯᓇᙵᑦ ᑭᓱᓄᑦ ᑎᒥᐅᓂᖏᓐᓄᑦ ᐱᔨᑦᑎᕋᖅᑎᐅᓪᓗᑎᒃ 
ᑕᐃᔭᐅᓯᒪᔪᑦ ᐱᖁᔭᕋᓛᑎᒍᑦ; (designated utility) 
 
“ᒥᓂᔅᑕᕆᔭᐅᔪᖅ ᕿᒥᕐᕈᔨᑦ ᑲᑎᒪᔨᖏᓐᓄᑦ” ᑐᑭᖃᖅᐳᖅ ᑲᑎᒪᔨᐅᖃᑕᐅᔪᖅ ᑖᒃᑯᓇᓂ 
ᐊᐅᓚᑦᑎᔩᑦ ᑲᑎᒪᔨᖏᓐᓂᑦ ᑎᒃᑯᐊᖅᑕᐅᓯᒪᔪᖅ ᑲᒥᓯᓇᒧᑦ ᐅᖃᐅᔾᔭᐅᑎᓪᓗᒍ ᒐᕙᒪᒃᑯᑦ 
ᓯᕗᓕᖅᑎᖓᓄᑦ ᑲᒪᒋᔭᒃᓴᖃᖅᑎᑕᐅᓂᐊᕐᓗᓂ ᐊᐅᓚᑦᑎᔨᐅᓂᕐᒧᑦ ᑖᔅᓱᒥᖓ ᐱᖁᔭᕐᒥᒃ; (Minister 
for the Review Council) 
 
”ᖃᓄᑎᒋ ᐊᑭᖃᓪᓗᐊᕋᔭᕐᓂᖏᑦ” ᑐᑭᖃᖅᐳᖅ ᐊᑭᖏᑦ, ᐊᑭᓕᐅᑕᐅᕙᒃᑐᓪᓘᓐᓃᑦ 
ᐊᑐᕈᑕᐅᕙᒃᖢᑎᒃ ᐱᖁᑎᓄᑦ ᐅᕝᕙᓘᓐᓃᑦ ᐱᔨᑦᑎᕋᐅᑕᐅᔪᒧᑦ ᑎᒥᐅᔪᒧᑦ ᐱᔨᑦᑎᕋᖅᑎᒧᑦ; (rate) 
 
“ᖃᓄᑎᒋ ᐊᑭᖃᓪᓗᐊᕋᔭᕐᓂᖏᑦ ᐋᖅᑭᒃᓯᒪᓂᖏᑦ” ᑐᑭᖃᖅᐳᖅ ᖃᓄᑎᒋ ᐊᑭᖃᓪᓗᐊᕋᔭᕐᓂᖏᑦ 
ᐋᖅᑭᒃᑕᐅᓯᒪᔪᑦ ᒪᓕᒍᑎᒋᓗᒋᑦ ᓄᓇᐃᑦ ᐊᕕᒃᑐᖅᓯᒪᓂᖏᓐᓃᑦᑐᓄᑦ ᑎᒥᐅᔪᑦ ᐱᔨᑦᑎᕋᖅᑏᑦ, 
ᑭᓱᓄᓪᓗ ᐱᔨᑦᑎᕋᖅᑕᐅᕙᒃᑐᑦ ᑖᒃᑯᓄᖓ ᑎᒥᐅᔪᓄᑦ ᐱᔨᑦᑎᕋᖅᑎᓄᑦ, ᑭᓱᓄᓪᓗ 
ᐱᔨᑦᑎᕋᕈᑎᒋᕙᒃᑕᖏᓐᓄ ᑖᒃᑯᐊ ᑎᒥᐅᔪᑦ ᐱᔨᑦᑎᕋᖅᑏᑦ, ᐊᒻᒪᓗ ᒪᓕᒐᖏᑦ ᖃᓄᑎᒋ 
ᑮᓇᐅᔾᔭᒃᓴᕈᑎᒃᓴᕆᔪᓐᓇᕐᓂᐊᕐᓗᒍ ᐊᑭᖃᖅᑎᑦᑎᔪᓐᓇᖅᑎᑕᐅᓂᖏᑦ ᑖᒃᑯᐊ ᖃᓄᑎᒋ 
ᐊᑭᖃᓪᓗᐊᕋᔭᕐᓂᖏᑦ ᐋᖅᑭᒃᑕᐅᓯᒪᔪᑦ ᓄᓇᓂᑦ ᐊᕕᒃᑐᖅᓯᒪᔪᓂᒃ, ᑭᓱᓄᓪᓗ 
ᐱᔨᑦᑎᕋᖅᑕᐅᕙᒃᑐᓄᑦ ᐊᒻᒪᓗ ᑭᓱᓄᑦ ᐱᔨᑦᑎᕋᕈᐅᕙᒃᑐᓄᑦ; (rate structure) 
 
“ᑲᒪᔨᐅᔪᖅ ᒥᓂᔅᑕ” ᑐᑭᖃᖅᐳᖅ ᑲᑎᒪᔨᐅᖃᑕᐅᔪᖅ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᑲᒪᔨᐅᓪᓗᓂ 
ᑎᒥᐅᔪᒧᑦ ᐱᔨᑦᑎᕋᖅᑎᒧᑦ; (responsible Minister) 
 
“ᕿᒥᕐᕈᔩᑦ ᑲᑎᒪᔨᖏᑦ” ᑐᑭᖃᖅᐳᖅ ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ 
ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ ᓴᖅᑭᑕᐅᓯᒪᔪᑦ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐃᓚᖓᓂᑦ 2-ᒥᑦ; (Review Council) 

“ᐋᖅᑭᒃᑕᐅᓯᒪᔪᑦ ᐊᑭᓕᐅᑕᐅᒋᐊᓖᑦ” ᑐᑭᖃᖅᐳᖅ ᑎᑎᖅᑲᑦ ᐋᖅᑭᒃᓯᔾᔪᑕᐅᕙᒃᑐᑦ ᐃᒪᓐᓇ 
(ᐃ) ᖃᓄᑎᒋ ᐊᑭᖃᓪᓗᐊᕋᔭᕐᓂᖏᓐᓂᒃ ᐊᒻᒪ ᖃᓄᑎᒋ ᐊᑭᖃᓪᓗᐊᕋᔭᕐᓂᖏᑦ 

ᐋᖅᑭᒃᓯᒪᓂᖏᓐᓂᒃ; ᐊᒻᒪᓗ 
(ᐱ) ᐊᑐᖅᑕᐅᔪᓐᓇᖅᑐᑦ ᒪᓕᒃᑕᒃᓴᐃᑦ; (tariff) 

 
“ᑎᒥᐅᔪᖅ ᐱᔨᑦᑎᕋᖅᑎ” ᑐᑭᖃᖅᐳᖅ ᓇᓕᐊᑐᐃᓐᓇᖅ ᐊᑖᓂ ᑎᑎᕋᖅᑕᐅᓯᒪᔪᑦ 
ᐱᖁᑎᑖᖅᑎᑦᑎᕙᒃᖢᑎᒃ ᐱᔨᑦᑎᕋᖅᑎᑦᑎᕙᒃᖢᑎᒡᓘᓐᓃᑦ ᑭᒃᑯᓕᒫᓄᑦ ᑕᖅᑲᐅᖓ: 

(ᐃ) ᑎᒥᐅᔪᖅ ᑯᐊᐳᕇᓴᓐ ᓇᖕᒥᓂᕆᔭᐅᓪᓗᓂ ᐅᕝᕙᓘᓐᓃᑦ ᐊᐅᓚᑕᐅᓪᓗᓂ 
ᓄᓇᕗᑦ ᒐᕙᒪᒃᑯᖏᓐᓄᑦ, ᐊᒻᒪᓗ ᑖᔅᓱᒧᖓ ᐱᖁᔭᕐᒧᑦ ᐊᑐᕈᑕᐅᓪᓗᓂ 
ᒪᓕᒐᓕᐅᖅᑕᐅᓂᒃᑯᑦ ᐅᕝᕙᓘᓐᓃᑦ ᐱᖁᔭᕋᓛᓕᐅᖅᑕᐅᓂᒃᑯᑦ 
ᐋᖅᑭᒃᑕᐅᔪᕕᓂᕐᒥᒃ ᒪᓕᒍᑎᒋᓗᒍ ᑎᑎᕋᖅᓯᒪᓂᕐᒦᑦᑐᖅ 20(1)(ᐃ); 

(ᐱ) ᓄᓇᕗᑦ ᒐᕙᒪᒃᑯᖏᓐᓂ ᐱᓕᕆᕝᕕᐅᔪᖅ ᐅᕝᕙᓘᓐᓃᑦ ᐊᐅᓚᑦᑎᕕᐅᔪᖅ 
ᑖᔅᓱᒧᖓ ᐱᖁᔭᕐᒧᑦ ᐊᑐᕈᑕᐅᓪᓗᓂ ᒪᓕᒐᓕᐅᖅᑕᐅᓂᒃᑯᑦ ᐅᕝᕙᓘᓐᓃᑦ 
ᐱᖁᔭᕋᓛᓕᐅᖅᑕᐅᓂᒃᑯᑦ ᐋᖅᑭᒃᑕᐅᔪᕕᓂᕐᒥᒃ ᒪᓕᒍᑎᒋᓗᒍ 
ᑎᑎᕋᖅᓯᒪᓂᕐᒦᑦᑐᖅ 20(1)(ᐃ); 

(ᑎ) ᐃᓄᒃ ᐅᕝᕙᓘᓐᓃᑦ ᑎᒥᐅᔪᖅ ᑲᑐᔾᔨᖃᑎᒌᖑᔪᓄᑦ ᑕᐃᔭᐅᓯᒪᙱᑦᑐᖅ 
ᑎᑎᕋᖅᓯᒪᓂᕐᒥᑦ (ᐃ)-ᒥᑦ ᐅᕝᕙᓘᓐᓃᑦ (ᐱ)-ᒥᑦ ᑖᔅᓱᒧᖓ ᐱᖁᔭᕐᒧᑦ 
ᐊᑐᕈᑕᐅᓪᓗᓂ ᒪᓕᒐᓕᐅᖅᑕᐅᓂᒃᑯᑦ ᐅᕝᕙᓘᓐᓃᑦ 
ᐱᖁᔭᕋᓛᓕᐅᖅᑕᐅᓂᒃᑯᑦ ᐋᖅᑭᒃᑕᐅᔪᕕᓂᕐᒥᒃ ᒪᓕᒍᑎᒋᓗᒍ 
ᑎᑎᕋᖅᓯᒪᓂᕐᒦᑦᑐᖅ 20(1)(ᐃ). (utility) 

 
ᕿᒥᕐᕈᔩᑦ ᑲᑎᒪᔨᖏᑦ - ᐋᖅᑭᒃᓯᒪᔾᔪᑕᐅᓂᖏᑦ 

 
ᕿᒥᕐᕈᔩᑦ ᑲᑎᒪᔨᖏᑦ ᓴᖅᑭᑕᐅᓂᖏᑦ 
2. ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᑦ 
ᓴᖅᑭᑕᐅᕗᖅ. 
 
ᑲᑎᒪᔨᖏᑦ 
3. (1) ᕿᒥᕐᕈᔩᑦ ᑲᑎᒪᔨᖏᑦ ᐱᖓᓱᓂᒃ ᑲᑎᒪᔨᖃᖅᐳᑦ, ᐃᓚᖃᒃᑲᓐᓂᕈᓐᓇᖅᖢᑎᒃ 
ᑭᒃᑯᑐᐃᓐᓇᕐᓄᑦ ᑲᑎᒪᔨᐅᓚᐅᑲᖕᓂᐊᖅᑐᒥᒃ ᑎᒃᑯᐊᖅᑕᐅᓯᒪᔪᒥᒃ ᒪᓕᒍᑎᒋᓗᒍ 
ᑎᑎᕋᖅᓯᒪᓂᕐᒦᑦᑐᖅ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (3)-ᒥᑦ. 
 
ᑎᒃᑯᐊᖅᑕᐅᓂᖏᑦ 
 (2) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑎᒃᑯᐊᖅᓯᓂᐊᖅᐳᖅ 
ᑲᑎᒪᔨᒃᓴᓂᒃ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑲᑎᒪᔨᐅᓂᐊᕐᓗᑎᒡᓗ ᐅᑭᐅᑦ ᐱᖓᓱᑦ 
ᐅᖓᑖᓅᙱᓪᓗᒍ. 
 
ᑲᑎᒪᔨᐅᓚᐅᑲᒃᑐᑦ 
 (3) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐱᔪᒪᒍᓂ ᑎᒃᑯᐊᖅᓯᔪᓐᓇᖅᐳᖅ 
ᒪᕐᕉᒃ ᐅᖓᑖᓅᙱᑦᑐᖅ ᑲᑎᒪᔨᐅᓚᐅᑲᖕᓂᐊᖅᑐᓂᒃ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, 
ᑲᒪᒋᔭᒃᓴᖃᕐᓂᐊᖅᑎᓪᓗᒋᑦ ᐃᓛᒃᑰᖓᑎᑕᐅᔪᒥᒃ ᐱᔾᔪᑕᐅᓯᒪᔪᒥᒃ ᑖᒃᑯᓄᖓ ᕿᒥᕐᕈᔩᑦ 

ᑲᑎᒪᔨᖏᓐᓄᑦ ᐊᒻᒪᓗ ᓇᓗᓇᐃᖅᓯᔪᓐᓇᖅᓗᓂ ᖃᓄᑎᒋ ᐊᑯᓂᐅᑎᒋᔪᒥᒃ 
ᐃᖅᑲᓇᐃᔮᖃᕈᓐᓇᕋᔭᕐᓂᖏᓐᓂᒃ ᐊᒻᒪᓗ ᖃᓄᐃᑦᑐᓂᒃ ᐱᓕᕆᐊᒃᓴᖃᕋᔭᕐᓂᖏᓐᓂᒃ ᑖᒃᑯᐊ 
ᑲᑎᒪᔨᐅᓚᐅᑲᖕᓂᐊᖅᑐᑦ ᑎᒃᑯᐊᖅᑕᐅᓯᒪᔪᑦ. 
 
ᐃᖅᑲᓇᐃᔭᖅᑎᐅᙱᑦᑐᑦ ᒐᕙᒪᒃᑯᓐᓄᑦ 
 (4) ᑲᑎᒪᔨᐅᔪᑦ ᐊᒻᒪᓗ ᑲᑎᒪᔨᐅᓚᐅᑲᒃᑐᑦ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ 
ᐃᖅᑲᓇᐃᔭᖅᑎᐅᒋᐊᖃᙱᑦᑐᑦ ᒐᕙᒪᒃᑯᑦ ᐃᖅᑲᓇᐃᔭᕐᕕᖏᓐᓂᑦ. 
 
ᑎᒃᑯᐊᖅᑕᐅᒃᑲᓐᓂᖅᑐᑦ 
 (5) ᑲᑎᒪᔨᐅᔪᑦ ᐊᒻᒪ ᑲᑎᒪᔨᐅᓚᐅᑲᒃᑐᑦ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ 
ᑎᒃᑯᐊᖅᑕᐅᒃᑲᓐᓂᕈᓐᓇᖅᐳᑦ. 
 
ᑲᑎᒪᔨᐅᓂᖏᑦ ᑲᔪᓯᑎᑕᐅᔪᓐᓇᕐᓂᖏᑦ 
 (6) ᑲᑎᒪᔨᐅᖃᑕᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᑖᒃᑯᐊᖑᙱᑦᑐᑦ 
ᑲᑎᒪᔨᐅᖃᑕᐅᓚᐅᒃᑲᒃᑐᑦ, ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑲᑎᒪᔨᐅᓂᖓᓄᑦ ᐃᓱᓕᕝᕕᒃᓴᖓ 
ᓈᒻᒪᒃᓯᒃᐸᑦ ᑲᔪᓰᓐᓇᕐᓂᐊᖅᐳᖅ ᑲᑎᒪᔨᐅᓂᕐᒥᓄᑦ ᑎᒃᑯᐊᖅᑕᐅᒃᓴᓐᓂᓚᐅᙱᓐᓂᕐᒥᓂᒃ, 
ᐅᕝᕙᓘᓐᓃᑦ ᓄᑖᒥᒃ ᐃᓇᖏᖅᓯᓂᐊᖅᑐᒥᒃ ᑎᒃᑯᐊᖅᑕᐅᔪᖃᓚᐅᖅᑎᓐᓇᒍ. 
 
ᑲᑎᒪᔩᑦ ᑮᓇᐅᔭᓕᐊᖏᑦ 
 (7) ᑲᑎᒪᔨᐅᔪᑦ ᐊᒻᒪ ᑲᑎᒪᔨᐅᓚᐅᑲᒃᑐᑦ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, 
ᐱᔪᓐᓇᐅᑎᖃᖅᑎᑕᐅᕗᑦ ᑲᑎᒪᔨᐅᓂᕐᒥᓄᑦ ᑮᓇᐅᔭᖅᑖᖃᑦᑕᕐᓂᕐᒧᑦ ᖃᓄᑎᒋᓗ ᐊᑭᓕᖅᑕᐅᓂᖏᑦ 
ᐋᖅᑭᒃᑕᐅᓯᒪᓗᑎᒃ ᑖᒃᑯᓄᖓ ᑮᓇᐅᔭᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᑲᑎᒪᔨᐅᔪᓄᑦ.  
 
ᐊᑭᓕᖅᓲᑏᑦ 
 (8) ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑕᒪᕐᒥᒃ ᑲᑎᒪᔨᐅᔪᑦ ᐊᒻᒪᓗ 
ᑲᑎᒪᔨᐅᖃᑕᐅᓚᐅᑲᒃᑐᑦ ᐱᔪᓐᓇᐅᑎᖃᖅᑎᑕᐅᕗᑦ ᐅᑎᕐᕕᐅᔪᓐᓇᕐᓂᖏᓐᓄᑦ ᐱᓕᕆᐊᒃᓴᒥᓂᒃ 
ᐱᓕᕆᔾᔪᑎᖃᖅᑎᓪᓗᒋᑦ ᐊᑭᓕᖅᓱᕈᑎᒋᔭᕕᓂᕐᒥᓂᒃ ᒪᓕᒍᑎᖃᕐᓗᑎᒃ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑎᓂᒃ ᓴᖅᑭᑕᐅᓯᒪᔪᓂᒃ ᑖᒃᑯᓄᖓ ᑮᓇᐅᔭᓄᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ ᑲᑎᒪᔨᐅᔪᓄᑦ. 
 
ᑎᑎᕋᖅᑎ 
 (9) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑎᒃᑯᐊᖅᓯᓂᐊᖅᐳᖅ 
ᑎᑎᕋᖅᑎᒋᔭᐅᓂᐊᖅᑐᒥᒃ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑕ 
ᖃᓄᐃᓕᐅᕈᑎᒋᔭᓕᒫᖏᓐᓂᒃ ᑎᑎᕋᖅᐸᓪᓕᐊᖃᑦᑕᕐᓂᐊᖅᑐᒥᒃ, ᐊᒻᒪᓗ ᐸᖅᑭᔨᐅᓗᓂ ᑕᒪᐃᓐᓂᒃ 
ᐅᓂᒃᑳᓂᒃ ᑎᑎᕋᖅᓯᒪᔪᓂᒃ ᐊᒻᒪᓗ ᑎᑎᖅᑲᓪᓚᕆᖕᓂᒃ. 
 
ᐃᒃᓯᕙᐅᑕᖅ 
4. ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑎᒃᑯᐊᖅᓯᓂᐊᖅᐳᖅ ᑲᑎᒪᔨᓄᑦ 
ᐃᓚᒋᔭᐅᔪᒥᒃ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐃᒃᓯᕙᐅᑕᕆᔭᐅᓂᐊᕐᓗᓂ. 
 
ᑲᑎᒪᒋᐊᕈᓐᓇᕐᓂᕐᒧᑦ ᓈᒻᒪᒃᓯᓂᖏᑦ 
5. ᕿᒥᕐᕈᔩᑦ ᑲᑎᒪᔨᖏᓐᓂᒃ ᒪᕐᕉᒃᐸᑎᒃ ᑲᑎᒪᔪᓐᓇᖅᓯᓂᕐᒧᑦ ᓈᒻᒪᒃᓯᓇᔭᖅᐳᖅ. 

ᐱᓕᕆᔾᔪᓯᖏᑦ ᐊᒻᒪᓗ ᐱᓕᕆᐊᕆᕙᒃᑕᖏᑦ 
6. (1) ᐊᑐᐊᖅᓯᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓ (2), ᑖᒃᑯᐊ ᕿᒥᕐᕈᔩᑦ 
ᑲᑎᒪᔨᖏᑦ ᐋᖅᑭᒃᓯᓇᓱᖕᓂᐊᖅᐳᑦ ᐱᓕᕆᔾᔪᓯᒋᖃᑦᑕᕐᓂᐊᖅᑕᖏᓐᓂᒃ ᐊᒻᒪ 
ᐱᓕᕆᐊᕆᖃᑦᑕᕐᓂᐊᖅᑕᖏᓐᓂᒃ. 
 
ᒪᓕᒐᒃᓴᐃᑦ 
 (2) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐱᔪᒪᒍᓂ ᐋᖅᑭᒃᓯᔪᓐᓇᖅᐳᖅ 
ᒪᓕᒃᑕᒃᓴᐅᓂᐊᖅᑐᓂᒃ ᐱᔾᔪᑎᖃᖅᑐᓂᒃ ᐱᓕᕆᔾᔪᓯᒋᔭᐅᖃᑦᑕᕐᓂᐊᖅᑐᓄᑦ ᐊᒻᒪᓗ 
ᐱᓕᕆᐊᕆᔭᐅᖃᑦᑕᕐᓂᐊᖅᑐᓄᑦ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᐊᒻᒪᓗ ᑖᒃᑯᐊ ᕿᒥᕐᕈᔩᑦ 
ᑲᑎᒪᔨᖏᑦ ᒪᓕᖃᑦᑕᕐᓂᐊᖅᐳᑦ ᑖᒃᑯᓂᖓ ᒪᓕᒐᒃᓴᓕᐅᖑᔪᓂᒃ. 
 
ᒪᓕᒃᑕᐅᒋᐊᖃᕐᓂᐊᖅᑐᑦ 
 (3) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᐊᖏᕈᑕᐅᓯᒪᓪᓗᓂ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ, ᐱᔪᒪᒍᓂ ᐋᖅᑭᒃᓯᔪᓐᓇᖅᐳᖅ ᒪᓕᒃᑕᒃᓴᐅᓂᐊᖅᑐᓂᒃ ᐱᔾᔪᑎᖃᖅᑐᓂᒃ 
ᒪᓕᒃᑕᐅᒋᐊᖃᕐᓂᐊᖅᑐᓄᑦ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ 
ᖃᓄᖅ ᑕᒪᒃᑯᐊ ᖃᓄᑎᒋ ᐊᑭᖃᓪᓗᐊᕋᔭᕐᓂᖏᓐᓂᒃ ᐊᒻᒪᓗ ᐋᖅᑭᒃᑕᐅᓯᒪᔪᑦ ᐊᑭᓕᐅᑕᐅᒋᐊᓖᑦ 
ᓈᒻᒪᒃᑲᓗᐊᕆᐊᒃᓴᖏᓐᓂᒃ, ᐊᒻᒪᓗ ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦ ᒪᓕᖃᑦᑕᕐᓂᐊᖅᐳᑦ ᑖᒃᑯᓂᖓ 
ᒪᓕᒐᒃᓴᓕᐊᖑᔪᓂᒃ. 
 
ᓴᖅᑭᑕᐅᓂᖏᑦ ᒪᓕᒐᓕᐅᕐᕕᖕᒥ 
 (4) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐃᒪᓐᓇ ᐱᓂᐊᖅᐳᖅ 

(ᐃ) ᐊᒃᓱᕉᑎᖃᑦᑎᐊᕐᓗᓂ ᑕᖅᑲᐅᖓ ᓴᖅᑭᔮᖅᑎᑦᑎᓇᓱᖕᓂᐊᖅᐳᖅ 
ᖃᓄᐃᑦᑐᑐᐃᓐᓇᑦ ᒪᓕᒐᒃᓴᓕᐊᖑᓯᒪᔪᓂᒃ ᒪᓕᒍᑎᒋᓗᒍ ᑕᕝᕙᓂ 
ᑎᑎᕋᖅᓯᒪᔫᑉ ᐃᓚᖓᓂᑦ ᐊᒻᒪ ᖃᓄᑐᐃᓐᓇᖅ 
ᐋᖅᑭᒋᐊᖅᑕᐅᒃᑲᓐᓂᕆᐊᓕᖕᓂᒃ ᒪᓕᒐᒃᓴᓕᐊᖑᔪᓄᑦ; ᐊᒻᒪᓗ 

(ᐱ) ᓴᖅᑭᑕᐅᓗᑎᒃ ᓇᓕᐊᑐᐃᓐᓇᑦ ᒪᓕᒐᒃᓴᓕᐊᖑᔪᑦ ᐋᖅᑭᒃᑕᐅᔪᕕᓃᑦ 
ᒪᓕᒍᑎᒋᓗᒍ ᑕᕝᕙᓂ ᑎᑎᕋᖅᓯᒪᔫᑉ ᐃᓚᖓᓂᑦ, ᐊᒻᒪᓗ ᖃᓄᑐᐃᓐᓇᖅ 
ᐋᖅᑭᒋᐊᖅᑕᐅᒃᑲᓐᓂᕆᐊᓖᑦ ᒪᓕᒐᒃᓴᓕᐊᖑᔪᓄᑦ, ᒪᓕᒐᓕᐅᕐᕕᖕᒥ 
ᓯᕗᓪᓕᖅᐹᒥᑦ ᑲᑎᒪᓕᖅᑎᓪᓗᒋᑦ ᒪᓕᒐᓕᐅᖅᑏᑦ, ᑖᓐᓇ 
ᒪᓕᒐᒃᓴᓕᐊᖑᔪᖅ ᐋᖅᑭᒃᑕᐅᓚᐅᖅᑎᓪᓗᒍ ᐅᕝᕙᓘᓐᓃᑦ 
ᐋᖅᑭᒋᐊᖅᑕᐅᒃᑲᓐᓂᓚᐅᖅᑎᓪᓗᒍ. 

 
ᕿᒥᕐᕈᔩᑦ ᑲᑎᒪᔨᖏᑦᑕ ᐱᔾᔪᑎᖏᑦ ᐊᒻᒪ ᓴᙱᓂᕆᔭᖏᑦ  

 
ᕿᒥᕐᕈᔩᑦ ᑲᑎᒪᔨᖏᑦᑕ ᐱᔾᔪᑎᖏᑦ ᐊᒻᒪᓗ ᓴᓐᖏᓂᕆᔭᖏᑦ 
7. ᑕᒃᑯᐊ ᕿᒥᕐᕈᔩᑦ ᑲᑎᒪᔨᖏᑦᑕ ᐱᔾᔪᑎᒋᔭᖏᑦ ᐃᒪᓐᓇᐅᓂᐊᖅᐳᑦ 

(ᐃ) ᐅᖃᐅᔾᔨᔨᐅᓗᑎᒃ ᒥᓂᔅᑕᒧᑦ ᑲᒪᔨᐅᔪᒧᑦ ᑕᐃᔭᐅᓯᒪᔪᒥᒃ ᑎᒥᐅᔪᒥᒃ 
ᐱᔨᑦᑎᕋᖅᑎᒥᒃ, ᐱᔾᔪᑕᐅᔪᒥᒃ ᐊᑭᓖᔾᔪᑕᐅᖃᑦᑕᖁᔭᐅᓂᐊᖅᑐᓂᒃ 
ᒪᓕᒍᑎᖃᕐᓗᑎᒃ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐊᒻᒪᓗ 

ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ ᒪᓕᒍᑎᖃᕐᓗᑎᒃ 
ᑎᑎᕋᖅᓯᒪᔪᓃᒃᑐᓂᒃ ᐃᓚᖏᓐᓂᒃ 11-ᒥᑦ 18-ᒧᑦ; 

(ᐱ) ᐅᖃᐅᔾᔨᔨᐅᓗᑎᒃ ᒥᓂᔅᑕᒧᑦ ᑲᒪᔨᐅᔪᒧᑦ ᑎᒥᐅᔪᒥᒃ ᐱᔨᑦᑎᕋᖅᑎᒥᒃ, 
ᑖᒃᑯᓄᖓᐅᙱᑦᑐᕐᓕ ᑕᐃᔭᐅᓯᒪᔪᒧᑦ ᑎᒥᐅᔪᒧᑦ ᐱᔨᑦᑎᕋᖅᑎᒥᒃ, 
ᐱᔾᔪᑕᐅᔪᒥᒃ ᖃᓄᑐᐃᓐᓇᖅ ᑖᓐᓇ ᒥᓂᔅᑕᐅᔪᖅ ᑲᒪᔨᐅᔪᒧᑦ ᑎᒥᐅᔪᒥᒃ 
ᐱᔨᑦᑎᕋᖅᑎᒥᒃ ᖃᓄᑐᐃᓐᓇᖅ ᐊᐱᖅᑯᑎᖃᕐᓂᕈᓂ ᐱᔾᔪᑎᖃᖅᑎᓪᓗᒍ 
ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ, ᐋᖅᑭᒃᑕᐅᓯᒪᔪᓂᒡᓗ 
ᐊᑭᓕᐅᑕᐅᒋᐊᓕᖕᓂᒃ ᐊᒻᒪᓗ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ 
ᐋᖅᑭᒃᑕᐅᓯᒪᔪᓂᒃ; 

(ᑎ) ᐅᖃᐅᔾᔨᔨᐅᓗᑎᒃ ᒥᓂᔅᑕᒧᑦ ᑲᒪᔨᐅᔪᒧᑦ ᓇᓕᐊᖕᓄᑐᐃᓐᓇᖅ ᑎᒥᐅᔪᒧᑦ 
ᐱᔨᑦᑎᕋᖅᑎᒧᑦ ᐱᔾᔪᑕᐅᔪᒥᒃ ᖃᓄᐃᑦᑐᑐᐃᓐᓇᕐᓂᒃ ᐱᔾᔪᑕᐅᓯᒪᔪᒥᒃ 
ᑖᔅᓱᒪ ᒥᓂᔅᑕᐅᔫᑉ ᐅᖃᐅᓯᕆᔭᖏᓐᓂᒃ ᐅᖃᐅᓯᖃᖁᔭᐅᑎᓪᓗᒍ 
ᐊᐅᓚᑦᑎᔩᑦ ᑲᑎᒪᔨᖏᓐᓄᑦ; 

(ᑭ) ᐅᖃᐅᔾᔨᔨᐅᓗᑎᒃ ᓇᓕᐊᑐᐃᓐᓇᕐᒧᑦ ᒥᓂᔅᑕᐅᔪᒧᑦ ᐱᔾᔪᑎᖃᕐᓗᑎᒃ 
ᖃᓄᑐᐃᓐᓇᖅ ᐱᔾᔪᑕᐅᔪᒥᒃ ᐊᑭᓖᔾᔪᑕᐅᖃᑦᑕᖅᑐᓂᒃ ᑕᒪᒃᑯᓄᖓ 
ᐱᖁᑎᑖᖅᑎᑦᑎᓂᕐᒧᑦ ᐱᔨᑦᑎᕋᕈᑕᐅᔪᓄᓪᓗ ᑖᔅᓱᒪ ᒥᓂᔅᑕᐅᔫᑉ 
ᐅᖃᐅᓯᕆᔭᖏᓐᓂᒃ ᐅᖃᐅᓯᖃᖁᔭᐅᑎᓪᓗᒍ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ; 

(ᒋ) ᐅᖃᐅᔾᔨᔨᐅᓗᑎᒃ ᒥᓂᔅᑕᒧᑦ ᑲᒪᔨᐅᔪᒧᑦ ᑕᒪᑐᒧᖓ ᓄᓇᕗᒻᒥᑦ 
ᐆᒻᒪᖅᑯᑎᓕᕆᓂᕐᒧᑦ ᐱᖁᔭᕐᒥᒃ ᐱᔾᔪᑎᖃᖅᑎᓪᓗᒋᑦ 
ᐊᑐᕈᑕᐅᒋᐊᖃᖅᑐᓂᒃ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 18.1 
ᑕᕝᕙᓂ ᐱᖁᔭᕐᒦᑦᑐᒥᒃ. 

 
ᕿᒥᕐᕈᔩᑦ ᑲᑎᒪᔨᖏᑦᑕ ᓴᓐᖏᓂᕆᔭᖏᑦ 
8. (1) ᐱᓕᕆᔾᔪᑎᖃᖅᑎᓪᓗᒋᑦ ᐱᔾᔪᑎᒋᔭᒥᓂᒃ, ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦ ᐃᒪᓐᓇ 
ᐱᔪᓐᓇᖅᐳᑦ 

(ᐃ) ᐃᓄᓕᒫᓂᒃ ᑲᑎᒪᑎᑦᑎᓗᑎᒃ ᐅᕝᕙᓘᓐᓃᑦ ᐃᒻᒥᒃᑰᖓᔪᓂᒃ 
ᑲᑎᒪᑎᑦᑎᓗᑎᒃ; 

(ᐱ) ᐱᓯᒪᓗᑎᒃ ᐱᔨᑦᑎᕋᐅᑕᐅᕙᒃᑐᓂᒃ ᖃᐅᔨᒪᔨᒻᒪᕆᐅᔪᓄᑦ ᐊᒻᒪ 
ᐅᖃᐅᔾᔨᔨᐅᔪᓄᑦ; 

(ᑎ) ᑕᖅᑳᙵᑦ ᑭᒃᑯᑐᐃᓐᓇᕐᓂᒃ ᐅᖃᐅᔾᔭᐅᔪᒪᕙᒡᓗᑎᒃ; 
(ᑭ) ᑲᑎᒪᑎᑦᑎᕙᒡᓗᑎᒃ, ᐊᒻᒪ ᐋᖅᑭᒃᓯᓇᓱᒃᐸᒡᓗᑎᒃ ᓈᒻᒪᙱᓕᐅᕈᑕᐅᔪᓂᒃ 

ᑖᒃᑯᓇᓂ ᑎᒥᐅᔪᓂᒃ ᐱᔨᑦᑎᕋᖅᑎᓂᒃ ᐊᒻᒪᓗ ᐃᓱᒫᓘᑎᖃᖅᑐᓂᒃ 
ᐱᔨᑦᑎᕋᕐᕕᐅᕙᒃᑐᓂᒃ, ᐊᒻᒪᓗ ᐃᑲᔪᖅᐸᒡᓗᑎᒃ ᑎᒥᐅᔪᓂᒃ 
ᐱᔨᑦᑎᕋᖅᑎᓂᒃ ᐱᔨᑦᑎᕋᖅᐸᒃᑕᖏᓐᓂᒡᓗ ᐋᖅᑭᒃᓯᓇᓱᒃᑎᓪᓗᒋᑦ 
ᐊᖏᕈᑕᐅᓕᕈᓐᓇᖅᑐᓂᒃ ᐊᖏᖃᑎᒌᙱᔾᔪᑕᐅᓯᒪᔪᓂᒃ; 

(ᒋ) ᐱᖁᔨᕙᒡᓗᑎᒃ ᑎᒥᐅᔪᓂᒃ ᐱᔨᑦᑎᕋᖅᑎᓂᒃ ᐃᖅᑲᓇᐃᔭᖅᑎᒋᔭᖏᓐᓂᒡᓗ 
ᐊᑐᐃᓐᓇᐅᑎᑦᑎᒋᐊᖃᕐᓂᖏᓐᓂᒃ ᖃᐅᔨᒪᔾᔪᑎᒃᓴᓂᒃ 
ᐊᑐᕈᑕᐅᒋᐊᖃᖅᑐᓂᒃ ᐱᓕᕆᔾᔪᑎᖃᕈᓐᓇᕐᓂᐊᕐᒪᑕ ᐱᔾᔪᑎᒋᔭᖏᓐᓂᒃ, 
ᐊᒻᒪᓗ ᐱᖁᔨᔪᓐᓇᕆᕗᑦ ᑕᒪᑐᒥᖓ ᖃᐅᔨᒪᔾᔪᑎᒃᓴᐅᔪᓂᒃ 
ᐊᑐᐃᓐᓇᐅᑎᑦᑎᔪᓐᓇᕐᓂᖏᓐᓂᒃ ᓱᓕᓂᐊᕐᓂᕋᕈᑎᒃᑯᑦ ᐊᖏᕈᑎᖃᕐᓗᑎᒃ, 
ᐅᕝᕙᓘᓐᓃᑦ ᓱᓕᓂᐊᕐᓂᕋᒻᒪᕆᒡᓗᑎᒃ ᓇᓗᓇᐃᖅᓯᓂᐊᕐᓂᕋᕐᓗᑎᒃ; 

(ᒥ) ᐱᓕᕆᖃᑕᐅᕙᒡᓗᑎᒃ ᐱᓕᕆᐊᒃᓴᐅᔪᓂᒃ ᐃᑲᔪᕈᑕᐅᕙᒃᑐᓂᒃ 
ᐊᑐᐃᓐᓇᐅᑎᑦᑎᓂᕐᒧᑦ ᖃᐅᔨᒪᔾᔪᑎᓂᒃ ᐅᖃᐅᔾᔪᐃᓂᕐᒧᑦ ᑕᒪᑐᒥᖓ 
ᑲᒪᒋᔭᒃᓴᖃᖅᑐᒧᑦ ᒥᓂᔅᑕᕆᔭᐅᔪᒧᑦ. 

 
ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᑦ 
 (2) ᕿᒥᕐᕈᔩᑦ ᑲᑎᒪᔨᖏᑦ ᐊᕐᕌᒍᑕᒫᑦ ᒫᕐᔨ 31-ᖑᓕᕌᖓᑦ ᑐᓂᓯᖃᑦᑕᕐᓂᐊᖅᐳᑦ ᕿᒥᕐᕈᔩᑦ 
ᑲᑎᒪᔨᖏᑦᑕ ᒥᓂᔅᑕᕆᔭᖓᓄᑦ ᐅᓂᒃᑳᓕᐊᒥᓂᒃ ᑎᑎᕋᖅᓯᒪᓂᖃᖅᑐᓂᒃ ᐱᓕᕆᐊᕆᔭᕕᓂᕐᒥᓂᒃ 
ᐊᕐᕌᓂᐅᓚᐅᖅᑐᒥᒃ, ᐊᒻᒪᓗ ᕿᒥᕐᕈᔩᑦ ᑲᑎᒪᔨᖏᑦᑕ ᒥᓂᔅᑕᖓ ᑖᒃᑯᓂᖓ ᐅᓂᒃᑳᓂᒃ 
ᒪᓕᒐᓕᐅᕐᕕᖕᒥ ᓴᖅᑭᑎᑦᑎᓂᐊᖅᐳᖅ ᕿᓚᒻᒥᐅᔪᒃᑯᑦ. 
 
ᐸᓯᔭᐅᓂᕐᒧᑦ ᓴᐳᔾᔭᐅᓯᒪᓂᖏᑦ 
9. ᐃᖅᑲᖅᑐᖅᑕᐅᓂᐊᙱᓚᑦ ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦ ᓇᓕᐊᖕᓂᑐᐃᓐᓇᖅ 
ᐃᖅᑲᖅᑐᐃᕕᐅᔪᒥᒃ. ᑖᒃᑯᐊᓘᓐᓃᑦ ᓇᓕᐊᑐᐃᓐᓇᖅ ᑲᑎᒪᔨᐅᔪᖅ ᐅᕝᕙᓘᓐᓃᑦ ᑲᑎᒪᔨᐅᓚᐅᑲᒃᑐᖅ 
ᑖᒃᑯᓄᖓ ᕿᒥᕐᕈᔨᓄᑦ ᑲᑎᒪᔨᖏᓐᓄᑦ, ᐅᕝᕙᓘᓐᓃᑦ ᑭᓇᑐᐃᓐᓇᖅ ᐃᓄᒃ ᐃᓇᖐᑎᑕᐅᓯᒪᔪᖅ 
ᑎᓕᔭᐅᓯᒪᓪᓗᓂ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐅᕝᕙᓘᓐᓃᑦ ᑭᒡᒐᖅᑐᐃᓯᒪᔪᒧᑦ ᕿᒥᕐᕈᔩᑦ 
ᑲᑎᒪᔨᖏᓐᓄᑦ, ᖃᓄᐃᓕᐅᕈᑎᖃᕐᓂᖏᓐᓄᑦ ᐱᓕᕆᐊᕆᔭᒥᓂᒃ ᐅᕝᕙᓘᓐᓃᑦ 
ᐱᓕᕆᙱᔾᔪᑎᒋᔭᒥᓄᑦ ᒪᓕᒍᑎᖃᑦᑎᐊᖅᑎᓪᓗᒋᑦ ᐅᕝᕙᓘᓐᓃᑦ ᒪᓕᒍᑎᖃᑦᑎᐊᕐᓂᕋᖅᑕᐅᑎᓪᓗᒋᑦ 
ᑖᔅᓱᒥᖓ ᐱᖁᔭᕐᒥᒃ. 
 
ᕿᒥᕐᕈᔩᑦ ᑲᑎᒪᔨᖏᑦ ᑮᓇᐅᔭᖃᖅᑎᑕᐅᓂᖏᑦ 
10. ᐊᐅᓚᔾᔪᑎᒋᔭᖏᓐᓄᑦ ᐊᑭᓕᐅᑎᒋᔭᖏᑦ ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦᑕ 
ᑕᕝᕙᙶᖅᑎᑕᐅᒋᐊᖃᖅᐳᖅ ᑮᓇᐅᔭᓂᒃ ᐊᑐᖅᑕᐅᓂᐊᕐᓂᖏᓐᓄᑦ ᑐᕌᖓᑎᑕᐅᔪᓂᒃ 
ᒪᓕᒐᓕᐅᕐᕕᖕᒥ ᐱᔾᔪᑎᒋᔭᖏᓐᓄᑦ. 
 

ᑐᒃᓯᕋᐅᑕᐅᔪᑦ ᖃᓄᑎᒋ ᐊᑭᖃᓪᓗᐊᕆᐊᖃᕐᓂᖏᓐᓂᒃ  
ᐊᒻᒪᓗ ᐋᖅᑭᒃᑕᐅᓯᒪᔪᑦ ᐊᑭᓕᐅᑕᐅᒋᐊᓖᑦ 

 
ᐊᑭᓖᔾᔪᑕᐅᖃᑦᑕᖁᔭᐅᓂᐊᖅᑐᑦ ᒪᓕᒍᑎᒋᓗᒋᑦ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐊᒻᒪᓗ 
ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ 
11. (1) ᐊᑐᐊᖅᓯᓗᒍ ᓇᓕᐊᑐᐃᓐᓇᑦ ᐱᖁᔭᕋᓛᑦ ᐋᖅᑭᒃᑕᐅᔪᕕᓃᑦ ᒪᓕᒍᑎᒋᓗᒍ 
ᑎᑎᕋᖅᓯᒪᓂᕐᒥᑦ 20(1)(ᑎ) ᑕᐃᔭᐅᓯᒪᔪᖅ ᑎᒥᐅᔪᖅ ᐱᔨᑦᑎᕋᖅᑎ ᐊᑭᓖᖃᑦᑕᖁᔨᓂᐊᙱᓚᖅ 
ᒪᓕᒍᑎᒋᓗᒋᑦ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑕᐅᒋᐊᓕᖕᓂᒃ ᑭᓯᐊᓂᓕ ᐊᑭᓖᖃᑦᑕᖁᔨᔪᓐᓇᖅᐳᑦ ᑎᓕᐅᔭᐅᓯᒪᒍᑎᒃ ᒪᓕᒍᑎᒋᓗᒍ 
ᑎᑎᕋᖅᓯᒪᔫᑉ ᐃᓚᖓᓂᒃ 16-ᒥᑦ. 
 
ᐊᓯᔾᔨᖅᐸᓪᓕᐊᔪᖅ 
 (2) ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ ᐊᑐᕈᑕᐅᙱᓚᖅ ᑕᒪᒃᑯᓄᖓ 
ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ 
ᐋᖅᑭᒃᑕᐅᕌᓂᒃᓯᒪᓕᖅᑐᕕᓂᕐᓂᒃ ᑕᐃᔭᐅᓯᒪᔪᖅ ᑎᒥᐅᔪᖅ ᐱᔨᑦᑎᕋᖅᑎ ᑕᐃᔭᐅᑎᓪᓗᒍ. 
 
ᐊᓯᔾᔨᕐᓃᑦ 

 (3) ᑐᑭᓯᔭᐅᑦᑎᐊᒃᑲᓐᓂᖁᓪᓗᒍ, ᒪᓕᒍᑎᒋᓗᒍ ᐱᔾᔪᑕᐅᓯᒪᓂᖓ ᑖᔅᓱᒪ ᐱᖁᔭᐅᑉ, 
ᐋᖅᑭᒋᐊᒃᑲᓐᓂᕈᑕᐅᔪᖅ ᐊᑐᕈᑕᐅᓯᒪᓕᖅᑐᒧᑦ ᖃᓄᑎᒋ ᐊᑭᖃᓪᓗᐊᕐᓂᖏᓐᓄᑦ ᐅᕝᕙᓘᓐᓃᑦ 
ᐋᖅᑭᒃᑕᐅᓯᒪᔪᒧᑦ ᐊᑭᓕᐅᑕᐅᒋᐊᓕᖕᓄᑦ ᐊᑭᓖᔾᔪᑕᐅᖁᔭᐅᖃᑦᑕᕐᓂᐊᖅᐳᖅ ᑕᒪᒃᑯᓄᖓ 
ᒪᓕᒍᑎᖃᕐᓗᑎᒃ ᖃᓄᑎᒋ ᐊᑭᖃᓪᓗᐊᕐᓂᖏᓐᓄᑦ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᒧᑦ 
ᐊᑭᓕᐅᑕᐅᒋᐊᓕᖕᓄᑦ. 
 
ᐊᖏᕈᑕᐅᖁᔭᐅᓂᖏᑦ 
12. (1) ᑕᐃᔭᐅᓯᒪᔪᖅ ᑎᒥᐅᔪᖅ ᐱᔨᑦᑎᕋᖅᑎ ᐊᑭᓖᖃᑦᑕᖁᔨᓂᐊᖅᑐᖅ ᒪᓕᒍᑎᒋᓗᒋᑦ 
ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ 
ᑎᑎᖅᑲᑎᒍᑦ ᐊᖏᕈᑕᐅᔪᒪᓂᐊᖅᐳᖅ ᑖᔅᓱᒧᖓ ᒥᓂᔅᑕᒧᑦ ᑲᒪᔨᐅᔪᒧᑦ. 
 
ᒥᓂᔅᑕ ᐅᖃᐅᔾᔭᐅᔪᒪᓂᐊᖅᐳᖅ 
 (2) ᐅᓪᓗᑦ 15 ᐃᓚᖓᓂᑦ ᐱᓚᐅᖅᑎᓪᓗᒍ ᑎᑎᖅᑲᒥᒃ ᐊᖏᕈᑕᐅᖁᔨᓂᕐᒥᒃ ᒪᓕᒍᑎᒋᓗᒍ 
ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ, ᑖᓐᓇ ᑕᒪᑐᒧᖓ ᑎᒥᐅᔪᒧᑦ 
ᐱᔨᑦᑎᕋᖅᑎᒧᑦ ᑲᒪᔨᐅᔪᖅ ᒥᓂᔅᑕ ᑖᒃᑯᓄᖓ ᕿᒥᕐᕈᔨᑦ ᑲᑎᒪᔨᖏᓐᓄᑦ ᐅᖃᐅᔾᔭᐅᔪᒪᓂᐊᖅᐳᖅ. 
 
ᖃᐅᔨᒃᑲᐃᔾᔪᑎᑦ ᓂᕈᐊᖅᑕᐅᓯᒪᔪᓄᑦ ᐊᖓᔪᖅᑲᐅᑎᓄᑦ 
 (3) ᑲᒪᔨᐅᔪᖅ ᒥᓂᔅᑕ ᐱᔾᔪᑎᖃᑦᑎᐊᖅᑐᒥᒃ ᖃᐅᔨᒃᑲᐃᑎᑦᑎᓂᐊᖅᐳᖅ ᐱᔾᔪᑎᖃᖅᑐᒥᒃ 
ᐅᖃᐅᔾᔭᐅᔪᒪᓂᕐᒥᓂᒃ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (2)-ᒥᑦ 
ᑖᒃᑯᓄᖓ ᒪᐃᔭᒋᔭᐅᔪᓄᑦ ᒪᓕᒐᓕᐅᖅᑎᓄᓪᓗ ᑭᒡᒐᖅᑐᐃᔨᒋᔭᐅᔪᓄᑦ ᓄᓇᓕᖕᒥ ᐅᕝᕙᓘᓐᓃᑦ 
ᒪᓕᒐᓕᐅᖅᑎᐅᓂᕐᒥᓄᑦ ᑭᒡᒐᖅᑐᖅᑕᖏᓐᓄᑦ, ᑖᓐᓇ ᒥᓂᔅᑕ ᐃᓱᒪᖃᖅᐸᑦ, ᑖᒃᑯᐊ ᓄᓇᒋᔭᐅᔪᑦ 
ᐊᒃᑐᖅᑕᐅᓂᐊᕋᓱᒋᒃᐸᒋᑦ ᑕᒪᑐᒧᖓ ᒪᓕᒍᑕᐅᖃᑦᑕᕐᓂᐊᖅᑐᓂᒃ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ 
ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ. 
 
ᐅᓂᒃᑳᓕᐊᖑᔪᖅ 
13. (1) ᕿᒥᕐᕈᔩᑦ ᑲᑎᒪᔨᖏᑦ, ᐅᓪᓗᑦ 90 ᐃᓚᖓᓐᓂᑦ ᐱᓐᓂᕈᑎᒃ ᑲᒪᔨᐅᔫᑉ ᒥᓂᔅᑕᐅᑉ 
ᐅᖃᐅᔾᔭᐅᔾᔪᑎᒋᔪᒪᔭᖓᓂᒃ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᒃ 12-ᒥᑦ, ᐅᓂᒃᑳᓕᐅᕐᓂᐊᖅᐳᑦ 
ᑲᒪᔨᐅᔪᒧᑦ ᒥᓂᔅᑕᒧᑦ ᑎᑎᕋᖅᓯᒪᓂᖃᕐᓗᑎᒃ ᐱᖁᔨᔾᔪᑎᒋᔭᖏᓐᓂᒃ ᐃᒪᓐᓇ: 

(ᐃ) ᑕᒪᑐᒥᖓ ᐊᑭᓖᔾᔪᑕᐅᖃᑦᑕᖁᔨᓂᕐᒥᒃ ᒪᓕᒍᑎᖃᕐᓗᑎᒃ ᑐᒃᓯᕋᐅᑕᐅᔪᓂᒃ 
ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑕᐅᒋᐊᓕᖕᓂᒃ ᐱᔪᓐᓇᖅᑎᑕᐅᓗᓂ; 

(ᐱ) ᑕᒪᓐᓇ ᐊᑭᓖᔾᔪᑕᐅᖃᑦᑕᖁᔨᓂᕐᒥᒃ ᒪᓕᒍᑎᖃᕐᓗᑎᒃ ᑐᒃᓯᕋᐅᑕᐅᔪᓂᒃ 
ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑕᐅᒋᐊᓕᖕᓂᒃ ᐱᔪᓐᓇᖅᑎᑕᐅᙱᓪᓗᑎᒃ; ᐅᕝᕙᓘᓐᓃᑦ 

(ᑎ) ᐊᓯᐊᓂᖔᖅ ᒪᓕᒍᑎᒃᓴᓂᒃ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ 
ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ ᓇᓗᓇᐃᖅᑕᐅᓯᒪᔪᓂᒃ 
ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐊᑭᓖᔾᔪᑕᐅᖃᑦᑕᖁᔭᐅᓗᑎᒃ. 

ᓱᓕᔪᑦ ᐱᔾᔪᑕᐅᓂᖏᑦ 
 (2) ᐅᓂᒃᑳᓕᐅᖅᑎᓪᓗᒋᑦ, ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦ ᐱᔾᔪᑎᖃᖅᑎᓪᓗᒋᑦ ᖃᓄᖅ 
ᑕᒪᒃᑯᐊ ᑐᒃᓯᕋᐅᑕᐅᔪᑦ ᖃᓄᑎᒋ ᐊᑭᖃᓪᓗᐊᕆᐊᖃᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᑦ 
ᐊᑭᓕᐅᑕᐅᒋᐊᓖᑦ, ᐃᓱᒪᒃᓴᖅᓯᐅᕈᑎᒋᓂᐊᖅᑕᖏᑦ ᐃᒪᓐᓇ: 

(ᐃ) ᐊᑭᒋᔭᐅᓇᔭᖅᑐᓂᒃ ᐱᔨᑦᑎᕋᐅᑎᖃᖅᑎᑦᑎᓂᕐᒧᑦ, ᐃᓚᒋᔭᐅᖕᒥᓗᓂ 
ᑕᒪᒃᑯᓄᖓ ᐃᓚᒋᔭᐅᕙᒃᑐᑦ ᑮᓇᐅᔭᖅᑐᕈᑎᒋᓇᔭᖅᑕᖏᓐᓄᑦ ᐊᑭᖏᑦ, 
ᐊᒻᒪᓗ 

(ᐱ) ᐊᓯᖏᑦ ᖃᓄᐃᑦᑐᑐᐃᓐᓇᑦ ᐱᔾᔪᑕᐅᔪᑦ ᐋᖅᑭᒃᑕᐅᓯᒪᔪᑦ ᒪᓕᒐᒃᓴᓂᒃ 
ᐋᖅᑭᒃᑕᐅᔪᕕᓃᑦ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 6-ᒥᑦ. 

 
ᑭᖑᓪᓕᖅᐹᖅ ᐅᓂᒃᑳᓕᐊᖑᔪᖅ 
 (3) ᐅᓪᓗᑦ 30 ᐃᓚᖓᓂᑦ ᐱᓚᐅᖅᑎᓪᓗᒍ ᐅᓂᒃᑳᓕᐊᖑᔪᕕᓂᕐᒥᒃ ᒪᓕᒍᑎᒋᓗᒍ 
ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ, ᑲᒪᔨᐅᔪᖅ ᒥᓂᔅᑕ, ᓈᒻᒪᒐᓱᒋᑐᐊᖅᐸᒍ, 
ᐱᖁᔨᓂᐊᖅᐳᖅ ᑎᑎᖅᑲᑎᒍᑦ ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦ ᑎᑎᕋᖁᓗᒋᑦ ᑭᖑᓪᓕᖅᐹᒥᒃ 
ᐅᓂᒃᑳᒥᒃ, ᑖᓐᓇ ᑲᒪᔨᐅᔪᖅ ᒥᓂᔅᑕ ᓇᓗᓇᐃᖅᓯᑎᓪᓗᒍ ᑎᑎᕋᖁᔨᓂᕐᒥᓂᒃ ᐅᓂᒃᑳᒥᒃ. 
 
ᑭᖑᓪᓕᖅᐹᖅ ᐅᓂᒃᑳᓕᐊᖑᔫᑉ ᐃᓗᓕᖏᑦ 
 (4) ᐃᒪᐃᑉᐸᑦ ᑲᒪᔨᐅᔪᖅ ᒥᓂᔅᑕ ᐱᖁᔨᓚᐅᖅᑎᓪᓗᒍ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (3)-ᒥᑦ, ᕿᒥᕐᕈᔩᑦ ᑲᑎᒪᔨᖏᑦ 
ᐃᓱᒪᒃᓴᖅᓯᐅᕈᑎᖃᒃᑲᓐᓂᕐᓂᐊᖅᐳᑦ ᐅᓂᒃᑳᓕᐊᒥᓂᒃ, ᐊᒻᒪᓗ ᑭᖑᓪᓕᖅᐹᒥᒃ 
ᐅᓂᒃᑳᓕᐅᕐᓂᐊᕐᓗᑎᒃ ᐃᒪᐃᓕᐅᖁᔨᓯᒪᓂᐊᖅᑐᒃᓴᐅᔪᓂᒃ: 

(ᐃ) ᑕᐃᒪᓐᓇ ᓱᓕ ᐊᔾᔨᖓᓂᒃ ᐱᖁᔨᓯᒪᓂᖃᕐᓂᐊᖅᑐᒃᓴᐅᓪᓗᑎᒃ ᓯᕗᓪᓕᕐᒥ 
ᐅᓂᒃᑳᓕᐊᖑᔪᒥᒃ ᑎᑎᕋᖅᑕᐅᔪᕕᓂᕐᒥᒃ; ᐅᕝᕙᓘᓐᓃᑦ 

(ᐱ) ᖃᓄᑐᐃᓐᓇᖅ ᐊᓯᖏᓐᓂᒃ ᐱᖁᔨᓯᒪᓂᖃᕐᓂᐊᖅᑐᒃᓴᐅᓪᓗᓂ 
ᑎᑎᕋᖅᑕᐅᑐᐃᓐᓇᕆᐊᖃᖅᖢᓂ ᒪᓕᒍᑎᖃᕐᓗᑎᒃ ᑎᑎᕋᖅᓯᒪᔫᑉ 
ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ. 

 
ᑎᑎᕋᖁᔭᐅᙱᒃᑯᑎᒃ ᑭᖑᓪᓕᖅᐹᒥᒃ ᐅᓂᒃᑳᒥᒃ 
 (5) ᐃᒪᐃᑉᐸᑦ ᑲᒪᔨᐅᔪᖅ ᒥᓂᔅᑕ ᑎᑎᕋᖁᔨᙱᑉᐸᑦ ᑭᖑᓪᓕᖅᐹᒥᒃ ᐅᓂᒃᑳᒥᒃ 
ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (3)-ᒥᑦ, ᑖᓐᓇ ᐅᓂᒃᑳᓕᐊᖑᔪᖅ 
ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑎᑎᕋᖅᑕᐅᔪᕕᓂᖅ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ ᑭᖑᓪᓕᖅᐹᖑᓂᐊᖅᐳᖅ. 
 
ᐅᓂᒃᑳᓕᐅᖅᑐᖃᙱᒃᑯᓂ 
 (6) ᐃᒪᐃᑉᐸᑦ ᑖᒃᑯᐊ ᕿᒥᕐᕈᔩᑦ ᑲᑎᒪᔨᖏᑦ ᐅᓂᒃᑳᓕᐅᙱᒃᑯᑎᒃ ᐱᖁᔭᐅᑎᓪᓗᒋᑦ 
ᑎᑎᕋᐅᑎᐅᓯᒪᔪᖅ ᒪᓕᒍᑎᒋᓗᒍ ᑕᕝᕙᓂ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ, 
ᐅᕝᕙᓘᓐᓃᑦ ᑭᖑᓪᓕᖅᐹᒥᑦ ᐅᓂᒃᑳᓕᐅᕐᓂᙱᒃᑯᑎᒃ ᐱᖁᔭᐅᑎᓪᓗᒋᑦ ᑎᑎᕋᖅᓯᒪᔪᖅ 
ᒪᓕᒍᑎᒋᓗᒍ ᑕᕝᕙᓂ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (3)-ᒥᑦ, 
ᐅᓂᒃᑳᓕᐅᕐᓂᕋᖅᑕᐅᓯᒪᓂᐊᖅᐳᑦ ᑲᒪᔨᐅᔪᒧᑦ ᒥᓂᔅᑕᒧᑦ ᐱᖁᔨᓯᒪᓂᕋᐃᑎᓪᓗᒋᑦ 
ᐊᑭᓖᔾᔪᑕᐅᖃᑦᑕᖁᔭᐅᓂᐊᖅᑐᓂᒃ ᒪᓕᒍᑎᖃᕐᓗᑎᒃ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ 
ᐋᖅᑭᒃᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ ᐱᔪᓐᓇᕐᓂᖃᕈᑕᐅᔪᓂᒃ. 



ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᒪᑎᔨᖏᓐᓄᑦ ᐱᖁᔭᖅ 

S.Nu. 2001,c.3 9 

 
ᐊᔾᔨᖏᑦ ᐅᓂᒃᑳᓕᐊᖑᔪᑦ ᑐᓂᔭᐅᓂᖏᑦ ᑎᒥᐅᔪᒧᑦ ᐱᔨᑦᑎᕋᖅᑎᒧᑦ 
14. ᕿᒥᕐᕈᔩᑦ ᑲᑎᒪᔨᖏᑦ ᑐᓂᓯᓂᐊᖅᐳᑦ ᑕᐃᔭᐅᓯᒪᔪᒧᑦ ᑎᒥᐅᔪᒧᑦ ᐱᔨᑦᑎᕋᖅᑎᒧᑦ 
ᐊᔾᔨᖏᓐᓂᒃ ᑕᒪᐃᓐᓂᒃ ᑭᖑᓪᓕᖅᐹᒥᒃ ᐅᓂᒃᑳᓕᐊᕕᓂᕐᒥᓂᒃ ᑖᔅᓱᒧᖓ ᑲᒪᔨᐅᔪᒧᑦ ᒥᓂᔅᑕᒧᑦ, 
ᐊᒻᒪᓗ ᐊᑐᐃᓐᓇᐅᑎᑦᑎᓗᑎᒃ ᐊᔾᔨᖏᓐᓂᒃ ᐅᓂᒃᑳᓂᒃ ᑖᒃᑯᓄᖓ ᒪᐃᔭᐅᔪᓄᑦ ᐊᒻᒪᓗ 
ᒪᓕᒐᓕᐅᖅᑎᓄᑦ ᑕᐃᔭᐅᓯᒪᔪᓄᑦ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂ 12(3)-ᒥᑦ 
ᐊᓯᖏᓐᓄᓪᓗ ᐱᔪᒪᔪᓄᑦ ᑐᒃᓯᕋᐅᑎᖃᖅᑎᓪᓗᒋᑦ. 
 
ᒥᓂᔅᑕ ᐃᓱᒪᒃᓴᖅᓯᐅᕈᑎᖃᕆᐊᖃᕐᓂᖓ 
15. (1) ᑲᒪᔨᐅᔪᖅ ᒥᓂᔅᑕ ᐃᓱᒪᒃᓴᖅᓯᐅᕈᑎᖃᑦᑎᐊᕐᓂᐊᖅᐳᖅ ᑕᒪᐃᓐᓂᒃ ᐅᓂᒃᑳᓕᐊᖑᔪᓂᒃ 
ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄ, ᑭᓯᐊᓂᓕ ᒪᓕᒍᑎᒋᒋᐊᖃᙱᑕᖏᑦ. 
 
ᐱᔾᔪᑎᖏᑦ 
 (2) ᐃᒪᐃᑉᐸᑦ, ᑐᓴᕋᓱᓚᐅᖅᑎᓪᓗᒍ ᐅᖃᐅᔾᔭᐅᒋᐊᕈᑎᒥᒃ ᐊᐅᓚᑦᑎᔩᑦ ᑲᑎᒪᔨᖏᓐᓂᑦ 
ᑕᐃᔭᐅᓯᒪᔪᖅ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᒃᑲᓐᓂᖓᓂᑦ 16(1)-ᒥ, ᒥᓂᔅᑕᐅᔪᖅ ᑲᒪᔪᖅ 
ᐃᓱᒪᓕᐅᖅᐸᑦ ᖃᓄᐃᓕᐅᕐᓂᐊᕐᒪᖔᖏᓐᓂᒃ ᐅᖃᐅᔾᔨᔪᒪᙱᑉᐸᑦ ᑖᒃᑯᓄᖓ ᑕᐃᔭᐅᓯᒪᔪᒧᑦ 
ᑎᒥᐅᔪᑦ ᐱᔨᑦᑎᕋᖅᑎᐅᔪᑦ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᒃᑲᓐᓂᖓᓂᖅ 16(1) ᒪᓕᒃᓴᖁᓗᒍ 
ᐊᑐᓕᖁᔭᐅᓯᒪᔪᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐅᓂᒃᑳᓕᐊᖏᑕ ᐃᓗᐊᓃᑦᑐᓂᒃ, ᒥᓂᔅᑕᐅᔪᖅ 
ᑐᓂᓯᔭᕆᐊᖃᖅᐳᖅ ᕿᒥᕐᕈᔩᑦ ᑲᑎᒪᔨᖏᓐᓄᑦ ᑎᑎᕋᖅᓯᒪᔪᓂᒃ ᐱᔾᔪᑎᖏᓐᓂᒃ ᖃᓄᐃᒻᒪᑦ 
ᖃᓄᐃᓕᐅᖁᔨᓂᕐᒥᓄᑦ ᐅᖃᐅᔾᔨᒋᐊᓚᐅᙱᒻᒪᖔᑦ ᑖᒃᑯᓂᖓ ᑎᒥᐅᔪᓂᒃ ᐱᔨᑦᑎᕋᖅᑎᓂᒃ 
ᒪᓕᒃᓴᖁᓗᒍ ᐊᑐᓕᖁᔭᐅᔪᓂᒃ ᐊᑕᐅᑦᑎᒃᑯᓪᓗ ᑕᐃᔅᓱᒪᓂᐅᓚᐅᖅᑎᓪᓗᒍ ᒥᓂᔅᑕᐅᔪᖅ 
ᑕᐃᔭᐅᓯᒪᔪᓄᑦ ᑎᒥᐅᔪᓄᑦ ᐱᔨᑦᑎᕋᖅᑎᓄᑦ ᐅᖃᐅᔾᔪᐃᑎᓪᓗᒍ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐃᓚᒃᑲᓐᓂᖓᓂ 16(1)-ᒥᑦ. 
 
ᒥᓂᔅᑕᐅᑉ ᐃᓱᒪᓕᐅᕈᑎᒋᔭᖓ 
16. (1) ᐅᓪᓗᑦ 30 ᐃᓚᖓᓂᑦ ᐱᓚᐅᖅᑎᓪᓗᒍ ᕿᒥᕐᕈᔩᑦ ᑲᑎᒪᔨᖏᑦᑕ ᐅᓂᒃᑳᓕᐊᖓᓂᒃ 
ᐅᕝᕙᓘᓐᓃᑦ ᑭᖑᓪᓕᖅᐹᒥᒃ ᐅᓂᒃᑳᓕᐊᖑᖁᔭᐅᓐᓂᖅᐸᑦ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ 13(3)-ᒥᑦ, ᐅᓪᓗᑦ 30 ᐃᓚᖓᓂ ᐱᓚᐅᖅᑎᓪᓗᒍ ᑭᖑᓪᓕᖅᐹᒥᒃ 
ᐅᓂᒃᑳᓕᐊᒥᒃ, ᑖᓐᓇ ᑲᒪᔨᐅᔪᖅ ᒥᓂᔅᑕ, ᐅᖃᐅᔾᔭᐅᔪᒪᓚᐅᖅᑎᓪᓗᒍ ᑖᒃᑯᓄᖓ ᐊᐅᓚᑦᑎᔩᑦ 
ᑲᑎᒪᔨᖏᓐᓂᑦ, ᐱᔪᒪᒍᓂ ᑎᓕᓯᔪᓐᓇᖅᐳᖅ ᑕᐃᔭᐅᓯᒪᔪᒥᒃ ᑎᒥᐅᔪᒥᒃ ᐱᔨᑦᑎᕋᖅᑎᒥᒃ ᐃᒪᓐᓇ 
ᐱᖁᓗᓂᐅᒃ 

(ᐃ) ᑲᔪᓯᖁᓗᒍ ᐊᑭᓖᖃᑦᑕᖁᔨᔪᓐᓇᕐᓂᕐᒥᒃ ᒪᓕᒍᑎᖃᕐᓗᑎᒃ ᖃᓄᑎᒋ 
ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑕᐅᒋᐊᓕᖕᓂᒃ; 

(ᐱ) ᑲᔪᓯᖁᙱᓪᓗᒍ ᐊᑭᓖᖃᑦᑕᖁᔨᔪᓐᓇᕐᓂᕐᒥᒃ ᒪᓕᒍᑎᖃᕐᓗᑎᒃ ᖃᓄᑎᒋ 
ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑕᐅᒋᐊᓕᖕᓂᒃ; ᐅᕝᕙᓘᓐᓃᑦ 

(ᑎ) ᑲᔪᓯᖁᓗᒋᑦ ᐊᑭᓖᖃᑦᑕᖁᔨᔪᓐᓇᕐᓂᕐᒥᒃ ᐊᓯᖏᓐᓂᒃ ᒪᓕᒍᑎᖃᕐᓗᑎᒃ 
ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ ᐋᖅᑭᒃᑕᐅᓯᒪᔪᓂᒃ 
ᐊᑭᓕᐅᑕᐅᒋᐊᓕᖕᓂᒃ ᐱᖁᔭᐅᓯᒪᔪᓂᒃ ᑖᒃᑯᓄᖓ ᕿᒥᕐᕈᔩᑦ 
ᑲᑎᒪᔨᖏᓐᓄᑦ ᐅᓂᒃᑳᓕᐊᒥᓂᑦ. 

ᓄᑖᑦ ᕿᒥᕐᕈᔭᐅᔪᑦ 
 (2) ᑎᓕᐅᕆᓯᒪᑎᓪᓗᒋᑦ ᒪᓕᒍᑎᒋᓗᒍ ᑎᑎᕋᖅᓯᒪᓂᕐᒦᑦᑐᖅ 1(ᐱ), ᑲᒪᔨᐅᔪᖅ ᒥᓂᔅᑕ 
ᐱᔪᒪᒍᓂ ᓇᓗᓇᐃᖅᓯᔪᓐᓇᖅᐳᖅ ᖃᖓᒃᑯᑦ ᑖᒃᑯᐊ ᑎᒥᐅᔪᑦ ᐱᔨᑦᑎᕋᖅᑎᑦ ᓄᑖᒥᒃ 
ᐊᖏᖅᑕᐅᔾᔪᑎᑖᕋᓱᒍᓐᓇᕋᔭᕐᓂᖏᓐᓂᒃ ᑕᒪᒃᑯᓂᖓ ᖃᓄᑎᒋ ᐊᑭᖃᓪᓗᐊᕐᓂᖏᓐᓂᒃ ᐅᕝᕙᓘᓐᓃᑦ 
ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ. 
 
ᑎᓕᐅᕈᑕᐅᓂᕋᖅᑕᐅᔪᑦ 
 (3) ᐃᒪᐃᑉᐸᑦ ᑲᒪᔨᐅᔪᖅ ᒥᓂᔅᑕ ᖃᓄᐃᓕᐅᕈᑎᖃᕐᓂᙱᒃᑯᓂ ᐱᕝᕕᒃᓴᕆᔭᒥᓂᒃ 
ᐊᑐᐃᓐᓇᐅᑎᑕᐅᑎᓪᓗᒍ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ, 
ᒥᓂᔅᑕ ᑎᓕᐅᕈᑎᖃᕐᓂᕋᖅᑕᐅᓂᐊᖅᐳᖅ ᑕᐃᔭᐅᓯᒪᔪᒧᑦ ᑎᒥᐅᔪᒧᑦ ᐱᔨᑦᑎᕋᖅᑎᒧᑦ 
ᐊᑐᕈᑎᖃᖁᓪᓗᒍ ᐱᖁᔭᐅᓯᒪᔪᓂᒃ ᑖᒃᑯᓇᙵᑦ ᕿᒥᕐᕈᔩᑦ ᑲᒪᔨᖏᓐᓄᑦ. 
 
ᑎᒥᐅᔪᖅ ᐱᔨᑦᑎᕋᖅᑎ ᐊᑐᕈᑎᖃᕐᓂᖓ 
17. ᑕᐃᔭᐅᓯᒪᔪᖅ ᑎᒥᐅᔪᖅ ᐱᔨᑦᑎᕋᖅᑎ ᐊᑐᕈᑎᖃᕐᓂᐊᖅᐳᖅ ᖃᓄᑐᐃᓐᓇᖅ 
ᑎᓕᐅᕈᑕᐅᓯᒪᔾᔪᑎᒋᔭᖏᓐᓂᒃ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 16-ᒥᑦ. 
 
ᖃᐅᔨᒃᑲᐃᔾᔪᑎ ᑕᖅᑲᐅᖓ ᐃᓄᓕᒫᓄᑦ 
18. (1) ᑕᐃᔭᐅᓯᒪᔪᖅ ᑎᒥᐅᔪᖅ ᐱᔨᑦᑎᕋᖅᑎ ᐱᔾᔪᑎᖃᑦᑎᐊᕐᓗᓂ 
ᖃᐅᔨᒃᑲᐃᑎᑦᑎᓇᓱᖕᓂᐊᖅᐳᖅ ᑕᖅᑲᐅᖓ ᐃᓄᓕᒫᓄᑦ ᖃᓄᑐᐃᓐᓇᖅ 
ᑎᓕᐅᕈᑕᐅᓯᒪᔾᔪᑎᒋᔭᖏᓐᓂᒃ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 16-ᒥᑦ. 
 
ᖃᐅᔨᒪᔾᔪᑎᒃᓴᐃᑦ ᐊᑐᐃᓐᓇᐅᑎᑕᐅᒋᐊᖃᕐᓂᖏᑦ 
 (2) ᒥᓂᔅᑕᒋᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᓇᓗᓇᐃᖅᓯᒪᑎᑦᑎᓂᐊᖅᐳᖅ 
ᓄᓇᕗᑦ ᑎᑎᕋᕐᕕᖁᑎᖓᓂᒃ ᑐᖅᑯᖅᑕᐅᓯᒪᔪᖃᕐᓂᖏᓐᓂᒃ ᐊᔾᔨᖏᓐᓂᒃ ᐱᖁᔭᐅᓯᒪᔪᓕᒫᓂᒃ 
ᒪᓕᒍᑕᐅᓪᓗᑎᒃ ᑎᑎᕋᖅᓯᒪᔫᑉ ᐃᓚᖓᓂᒃ 12-ᒥᑦ, ᑕᒪᕐᒥᒡᓗ ᑭᖑᓪᓕᖅᐹᖑᔪᑦ ᐅᓂᒃᑳᓕᐊᕕᓃᑦ 
ᑐᓂᔭᐅᔪᕕᓃᑦ ᒪᓕᒍᑕᐅᓪᓗᓂ ᑎᑎᕋᖅᓯᒪᔫᑉ ᐃᓚᖓᓂᒃ 14-ᒥᑦ, ᑖᔅᓱᒪᓗ ᑲᒪᔨᐅᔫᑉ ᒥᓂᔅᑕᐅᑉ 
ᐱᔾᔪᑎᓕᒫᖏᑦ ᐅᖃᐅᓯᕆᔭᕕᓂᖏᑦ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ ᒪᓕᒍᑎᒋᓗᒍ 
ᑎᑎᕋᖅᓯᒪᔫᑉ ᐃᓚᒃᑲᓐᓂᖓᓂᑦ 15(2), ᐊᒻᒪᓗ ᑕᒪᕐᒥᒃ ᖃᓄᐃᓕᐅᕈᑕᐅᖁᔭᐅᔪᑦ ᒪᓕᒍᑕᐅᓪᓗᓂ 
ᑎᑎᕋᖅᓯᒪᔫᑉ ᐃᓚᖓᓂᒃ 16-ᒥᑦ, ᐊᒻᒪᓗ ᑕᒪᒃᑯᐊ ᑎᑎᕋᖅᑕᐅᓯᒪᔪᑦ ᐊᔾᔨᖏᑦ 
ᐊᑐᐃᓐᓇᐅᑎᑕᐅᔪᓐᓇᕐᓗᑎᒃ ᑕᖅᑲᐅᖓ ᑭᒃᑯᓕᒫᓄᑦ. 
 
ᖃᖓᑐᐃᓐᓇᒃᑰᕈᓐᓇᕐᓂᖓ 
19. ᑲᒪᔨᐅᔪᖅ ᒥᓂᔅᑕ ᐱᔪᒪᒍᓂ, ᑐᓂᓯᓚᐅᖅᑎᓪᓗᒍ ᖃᐅᔨᒃᑲᐃᔾᔪᑎᒥᒃ ᑖᒃᑯᓄᖓ 
ᑕᐃᔭᐅᓯᒪᔪᒧᑦ ᑎᒥᐅᔪᒧᑦ ᐱᔨᑦᑎᕋᖅᑎᒧᑦ ᐊᒻᒪᓗ ᕿᒥᕐᕈᔩᑦ ᑲᑎᒪᔨᖏᓐᓄᑦ, 
ᐅᖓᔭᕆᐊᖅᑎᑦᑎᔪᓐᓇᖅᐳᑦ ᖃᖓᒃᑰᕋᔭᕐᓂᖓᓂᒃ ᒪᓕᒍᑎᒋᓗᒍ ᑎᑎᕋᐅᓯᐅᓯᒪᔪᖅ ᑖᒃᑯᓇᓂ 
ᑎᑎᕋᖅᓯᒪᔪᑦ ᐃᓚᖏᓐᓂᑦ 11-ᒥᑦ 18-ᒧᑦ. 

ᐱᖁᔭᕋᓛᑦ 
 

ᐱᖁᔭᕋᓛᑦ 
20. (1) ᒥᓂᔅᑕᕆᔭᐅᔪᖅ ᑖᒃᑯᓄᖓ ᕿᒥᕐᕈᔩᑦ ᑲᑎᒪᔨᖏᓐᓄᑦ, ᐊᖏᕈᑕᐅᑎᓪᓗᒍ ᐊᐅᓚᑦᑎᔩᑦ 
ᑲᑎᒪᔨᖏᓐᓄᑦ, ᐱᔪᒪᒍᓂ ᐱᖁᔭᕋᓛᓕᐅᕈᓐᓇᖅᐳᖅ: 

(ᐃ) ᐊᑐᕈᑕᐅᓂᐊᖅᑐᓂᒃ ᑖᒃᑯᓄᖓ ᑎᒥᐅᔪᓄᑦ ᐱᔨᑦᑎᕋᖅᑎᓄᑦ ᐅᕝᕙᓘᓐᓃᑦ 
ᑭᓱᓄᑦ ᑎᒥᐅᔪᓄᑦ ᐱᔨᑦᑎᕋᖅᑎᐅᔪᓄᑦ ᑖᓐᓇ ᐱᖁᔭᖅ ᐊᑐᕈᑕᐅᑎᓪᓗᒍ; 

(ᐱ) ᑕᐃᓯᔾᔪᑕᐅᔪᓂᒃ ᑎᒥᐅᔪᓂᒃ ᐱᔨᑦᑎᕋᖅᑎᓂᒃ ᐅᕝᕙᓘᓐᓃᑦ ᑭᓱᓄᑦ 
ᑎᒥᐅᔪᓄᑦ ᐱᔨᑦᑎᕋᖅᑎᓂᒃ ᐱᔾᔪᑎᒋᓪᓗᒍ ᑖᓐᓇ ᐱᖁᔭᖅ; 

(ᑎ) ᐱᔪᓐᓇᕐᓂᖅᑖᖅᑎᑦᑎᓂᕐᒥᒃ ᓯᕗᓪᓕᖅᐹᒥᒃ 
ᐊᑭᓖᔾᔪᑕᐅᖃᑦᑕᖁᔭᐅᓂᐊᖅᑐᓂᒃ ᐊᔾᔨᐅᙱᑦᑐᒃᑰᕈᑕᐅᒋᐊᖃᕐᓂᖓᓄᑦ 
ᓴᖅᑭᓯᒪᔪᖅᑕᖃᓕᕐᓂᖅᐸᑦ ᒪᓕᒍᑎᖃᕐᓗᑎᒃ ᖃᓄᑎᒋ 
ᐊᑭᖃᓪᓗᐊᕐᓂᖏᓐᓂᒃ ᐊᒻᒪᓗ ᐋᖅᑭᒃᑕᐅᓯᒪᔪᓂᒃ ᐊᑭᓕᐅᑕᐅᒋᐊᓕᖕᓂᒃ 
ᑖᒃᑯᓄᖓ ᑕᐃᔭᐅᓯᒪᔪᓄᑦ ᑎᒥᐅᔪᓄᑦ ᐱᔨᑦᑎᕋᖅᑎᓄᑦ 
ᑎᓕᐅᖅᑕᐅᓚᐅᙱᓐᓂᕐᒥᓂᒃ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐃᓚᖓᓂᑦ 
16, ᐊᑐᐊᖅᓯᔾᔪᑎᖃᕐᓗᑎᒃ ᖃᓄᑐᐃᓐᓇᖅ ᐅᖃᐅᓯᕐᓂᒃ 
ᐋᖅᑭᒃᑕᐅᓯᒪᔪᓂᒃ ᐱᖁᔭᕋᓛᑎᒍᑦ; 

(ᑭ) ᓇᓗᓇᐃᖅᓯᑦᑎᐊᖅᓯᒪᓗᑎᒃ ᐅᖃᐅᓯᕐᓂᒃ ᐊᑐᖅᑕᐅᔪᓂᒃ ᑕᕝᕙᓂ 
ᐱᖁᔭᕐᒥᒃ ᑭᓯᐊᓂᓕ ᓇᓗᓇᐃᖅᑕᐅᓯᒪᙱᑦᑐᓂᒃ ᑕᕝᕙᓂ ᐱᖁᔭᕐᒥᑦ. 

 
ᖃᐅᔨᒃᑲᐃᔾᔪᑎ 
 (2) ᐱᖁᔭᕋᓛᓕᐅᕆᐊᖃᙱᓚᑦ ᒪᓕᒍᑎᒋᓗᒍ ᑎᑎᕋᖅᓯᒪᓂᖅ (1)(ᐃ) ᑭᓯᐊᓂᓕ ᐅᓪᓗᑦ 
30 ᐃᓚᖓᓂᑦ ᑖᓐᓇ ᖃᐅᔨᒃᑲᐃᔾᔪᑎ ᐱᖁᔭᕋᓛᓕᐅᕈᑕᐅᖁᔭᐅᔪᖅ ᑎᑎᕋᐅᓯᐅᓚᐅᖅᑎᓪᓗᒍ 
ᑕᕝᕙᓂ ᓄᓇᕗᑦ ᒐᔨᑦᒥᑦ. 
 

ᐊᓯᔾᔩᔾᔪᑕᐅᔪᑦ ᐊᓯᖏᓪᓗ ᐋᖅᑭᒋᐊᒃᑲᓐᓂᕈᑕᐅᔪᑦ 
 
ᓄᓇᕗᒻᒥᑦ ᐆᒻᒪᖅᑯᑎᓕᕆᔩᑦ ᐱᖁᔭᖓ ᐋᖅᑭᒋᐊᖅᑕᐅᒃᑲᓐᓂᖅᐳᖅ 
21. (1) ᓄᓇᕗᒻᒥᑦ ᐆᒻᒪᖅᑯᑎᓕᕆᔩᑦ ᐱᖁᔭᖓᑦ ᑖᔅᓱᒨᓇ ᑎᑎᕋᖅᓯᒪᔫᑉ ᐃᓚᖓᑎᒍᑦ 
ᐋᖅᑭᒋᐊᕈᑕᐅᒃᑲᓐᓂᖅᐳᖅ. 
 
 (2) ᑎᑎᕋᖅᓯᒪᔫᑉ ᐃᓚᖓ 1.1 ᐋᖅᑭᒋᐊᖅᑕᐅᒃᑲᓐᓂᖅᐳᖅ ᐲᖅᑎᑕᐅᓪᓗᓂ 
ᐃᒪᐃᓕᖓᔪᖅ “ᑭᒃᑯᓕᒫᓄᑦ ᐆᒻᒪᖅᑯᑎᖃᖅᑎᑕᐅᓂᖏᓐᓄᑦ ᐱᖁᔭᖅ, ᐅᕝᕙᓘᓐᓃᑦ ᖃᓄᑐᐃᓐᓇᖅ 
ᐊᓯᖏᑦ ᐱᖁᔭᙳᖅᑎᑕᐅᓯᒫᓂᒃᑐᑦ” ᐊᒻᒪᓗ ᐃᓇᖏᕈᑕᐅᓪᓗᓂ ᐃᒪᐃᓕᖓᔪᒥᒃ “ᖃᓄᑐᐃᓐᓇᖅ 
ᐊᓯᖏᑦ ᐱᖁᔭᙳᖅᑎᑕᐅᓯᒫᓂᒃᑐᑦ”.  
 
 (3) ᑎᑎᕋᖅᓯᒪᔫᑉ ᐃᓚᖓ 3 ᐊᑐᕈᓐᓃᖅᑎᑕᐅᕗᖅ ᐊᒻᒪᓗ ᐊᑖᓂ ᑎᑎᕋᖅᓯᒪᔪᖅ 
ᐃᓇᖏᕈᑕᐅᓪᓗᓂ ᐃᒪᐃᓕᖓᔪᖅ: 
 
ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐱᖁᔭᖅ 



ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᒪᑎᔨᖏᓐᓄᑦ ᐱᖁᔭᖅ 

3. ᐊᓯᐊᒍᖔᖅ ᐊᑐᐃᓐᓇᐅᑎᑕᐅᙱᑐᐊᖅᐸᑦ, ᑖᓐᓇ ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ 
ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐊᑐᕈᑕᐅᕗᖅ ᑕᒪᒃᑯᓄᖓ ᑎᒥᐅᔪᓄᑦ 
ᑯᐊᐳᕇᓴᓄᑦ. 
 
 (4) ᐊᑖᓂ ᑎᑎᕋᖅᓯᒪᔪᖅ ᐃᓚᖓ ᐃᓚᒋᐊᕈᑕᐅᕗᖅ ᑖᔅᓱᒪ ᑎᑎᕋᖅᓯᒪᔫᑉ ᐃᓚᖓᑕ 
5 ᑭᖑᓂᑦᑎᐊᖓᒍᑦ: 
 
ᐃᓛᒃᑰᖓᑎᑕᐅᔪᓐᓇᕐᓂᖓ ᓂᐅᕐᕈᑎᖃᕈᓐᓇᕐᓂᕐᒥᒃ ᐆᒻᒪᖅᑯᑎᖃᖅᑎᑦᑎᓂᕐᒧᑦ 
5.1 (1) ᑭᓇᑐᐃᓐᓇᖅ ᐃᓄᒃ, ᐊᓯᒋᔭᐅᒍᑎᒃ ᑯᐊᐳᕇᓴᓄᑦ, ᓂᐅᕐᕈᑎᖃᕆᐊᖃᙱᓚᑦ 
ᐆᒻᒪᖅᑯᑎᖃᖅᑎᑦᑎᔪᓐᓇᕐᓂᕐᒧᑦ ᓄᓇᕗᒻᒥᑦ ᑭᓯᐊᓂᓕ ᐃᓛᒃᑰᖓᑎᑕᐅᓗᓂ 
ᐱᔪᓐᓇᕐᓂᖅᑖᖅᑎᑕᐅᓯᒪᒍᓂ ᐊᖏᕈᑕᐅᓯᒪᓗᓂ ᒥᓂᔅᑕᒧᑦ. 
 
ᐃᓛᒃᑰᖓᑎᑕᐅᓂᒃᑯᑦ ᐱᔪᓐᓇᕐᓂᖅᑖᖅᑎᑕᐅᓯᒪᔪᑦ ᖃᓄᐃᓕᐅᕈᑕᐅᕙᖕᓂᖏᑦ 
 (2) ᐃᓛᒃᑰᖓᑎᑕᐅᓗᓂ ᐱᔪᓐᓇᕐᓂᖅᑖᖅᑎᑕᐅᓯᒪᓂᖓ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ 
ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ ᐃᒪᐃᑦᑑᕗᑦ: 

(ᐃ) ᐊᑐᕐᓂᖃᕈᓐᓇᖅᐳᑦ ᖃᓄᑎᒋ ᐊᑯᓂᐅᑎᒋᓇᔭᕐᓂᖓᓄᑦ ᐋᖅᑭᒃᑕᐅᓯᒪᔪᒥᒃ 
ᑎᑎᖅᑲᓪᓚᕆᒃᑎᒍᑦ ᐃᓛᒃᑰᖓᑎᑕᐅᓂᒃᑯᑦ ᐱᔪᓐᓇᕐᓂᖅᑖᕈᑕᐅᓯᒪᔪᑎᒍᑦ, 
ᑭᓯᐊᓂᓕ ᐃᓱᓕᕝᕕᒃᓴᖓ ᓇᓪᓕᖅᐸᑦ ᑲᔪᓯᑎᑕᐅᒃᑲᓐᓂᕈᓐᓇᕐᒥᔪᖅ; 

(ᐱ) ᑖᒃᑯᐊᒃ ᒥᓂᔅᑕ ᐅᕝᕙᓘᓐᓃᑦ ᑯᐊᐳᕇᓴᓐ ᑲᒪᒋᔭᒃᓴᖃᕐᓂᐊᖏᓚᑦ ᑖᓐᓇ 
ᐃᓄᒃ ᐃᓛᒃᑰᖓᑎᑕᐅᓗᓂ ᐱᔪᓐᓇᕐᓂᖅᑖᖅᑎᑕᐅᓯᒪᔪᖅ 
ᐱᓂᕐᓗᒍᑎᖃᕐᓂᕈᓂ; ᐊᒻᒪᓗ 

(ᑎ) ᑐᓂᔭᐅᔪᓐᓇᖅᐳᖅ ᑭᓯᐊᓂ ᐃᒪᐃᑉᐸᑦ, ᒥᓂᔅᑕ ᐃᓱᒪᖃᖅᐸᑦ, 
ᐱᔪᓐᓇᕐᓂᖅᑖᖅᑎᑦᑎᔾᔪᑎᒋᓂᐊᖅᑕᖓ ᑖᒃᑯᓄᖓ ᑯᐊᐳᕇᓴᐅᔪᑦ 
ᐱᓕᕆᐊᒃᓴᕆᔭᖏᓐᓂᒃ ᑲᑕᒃᑎᑦᑎᕚᓪᓕᕐᓂᖃᕐᓂᐊᕋᓱᒋᙱᑉᐸᒍ. 

 
ᑐᑭᖏᑦ 
 (3) ᑕᕝᕙᓂ ᑎᑎᕋᖅᓯᒪᔫᑉ ᐃᓚᖓᓂᑦ: 
 
“ᐆᒻᒪᖅᑯᑎ” ᑐᑭᖃᖅᐳᖅ ᖃᐅᒻᒪᖅᑯᑎᖃᕈᑕᐅᕙᒃᑐᑦ, ᐊᐅᓚᐅᑎᒃᑯᑦ ᐊᐅᓚᑕᐅᓪᓗᑎᒃ, ᑕᒪᒃᑯᐊᓗ 
ᐅᐊᔭᓅᖅᑐᑦ ᐆᒻᒪᖅᑯᑎᑦ; (power) 
 
“ᓂᐅᕐᕈᑎᖃᕈᓐᓇᕐᓂᕐᒥᒃ ᐆᒻᒪᖅᑯᑎᖃᖅᑎᑦᑎᓂᕐᒧᑦ” ᑐᑭᖃᖅᐳᖅ ᐋᖅᑭᐅᒪᑎᑦᑎᓂᕐᒥᒃ, 
ᓂᐅᕐᕈᑕᐅᕙᒃᑐᓂᒡᓗ ᖃᓄᑐᐃᓐᓇᕐᓘᓐᓃᑦ ᓂᐅᕐᕈᑕᐅᕙᖕᓂᖏᓐᓄᑦ ᐱᓕᕆᔾᔪᑕᐅᕙᒃᑐᑦ, 
ᐋᖅᑭᒃᓯᒪᔾᔪᑕᐅᔪᑎᒍᑦ ᑕᑯᒃᓴᐅᔪᑎᒍᑦ, ᓂᐅᕐᕈᑕᐅᕙᖕᓂᖏᓐᓂᒃ 
ᐱᔨᑦᑎᕋᖅᑎᑦᑎᕙᖕᓂᖏᓐᓄᓪᓘᓐᓃᑦ ᐆᒻᒪᖅᑯᑎᓂᒃ ᑕᒪᒃᑯᓄᖓ ᐆᒻᒪᖅᑯᑎᓂᒃ 
ᐊᑐᕆᐊᖃᖅᐸᒃᑐᓄᑦ. (retail supply of power) 
 
 (5) ᐊᑖᓂ ᑎᑎᕋᖅᓯᒪᔪᑦ ᐃᓚᖏᑦ ᐃᓚᒋᐊᕈᑕᐅᕗᑦ ᑎᑎᕋᖅᓯᒪᔫᑉ ᐃᓚᖓᑕ 16 
ᑭᖑᓂᑦᑎᐊᖓᒍᑦ: 
 



ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᒪᑎᔨᖏᓐᓄᑦ ᐱᖁᔭᖅ 

ᑲᑐᔾᔨᓂᒃᑯᑦ ᐊᑐᕈᑎᖃᕈᓐᓇᕐᓂᖅ ᑭᒃᑯᓕᒫᓄᑦ ᐅᐸᒃᑕᐅᓯᒪᕙᒃᑐᓂᒃ 
16.1.  ᒥᓂᔅᑕ ᐱᔪᒪᒍᓂ ᑎᓕᐅᕈᑎᓕᐅᕈᓐᓇᖅᐳᖅ ᐃᒪᐃᑉᐸᑦ ᑖᓐᓇ ᒥᓂᔅᑕ ᓈᒻᒪᒃᓴᕈᓂ: 

(ᐃ) ᑎᒥᐅᔪᑦ ᑯᐊᐳᕇᓴᓐ ᐱᔪᓐᓇᐅᑎᖃᕐᓗᑎᒃ ᐃᓯᕈᓐᓇᕐᓂᖏᓐᓂᒃ ᓄᓇᓖᑦ 
ᒐᕙᒪᖁᑎᖃᖅᕈᑦ ᐅᕝᕙᓘᓐᓃᑦ ᒥᑭᓐᓂᖅᓴᐅᔪᑦ ᓄᓇᓖᑦ ᐃᓗᐊᓄᑦ 
ᐃᓕᓯᔪᓐᓇᕐᓂᖏᓐᓂᒃ ᐱᖁᑎᒥᓂᒃ ᑕᒪᑐᒪ ᑭᒃᑯᓕᒫᓄᑦ ᐅᐸᒃᑕᐅᕙᒃᑑᑉ 
ᓄᓇᐅᑉ ᖄᖓᒍᑦ, ᖁᓛᒍᑦ ᐅᕝᕙᓘᓐᓃᑦ ᐊᑖᒍᑦ ᑕᒪᓐᓇᓗ ᓄᓇ 
ᓇᖕᒥᓂᕆᔭᐅᓪᓗᓂ ᓄᓇᓖᑦ ᒐᕙᒪᖃᖅᑐᓄᑦ ᐅᕝᕙᓘᓐᓃᑦ ᓄᓇᓖᑦ 
ᒥᑭᓐᓂᖅᓴᐅᔪᑦ ᑯᐊᐳᕇᓴᖏᓐᓄᑦ; ᐅᕝᕙᓘᓐᓃᑦ 

(ᐱ) ᑎᒥᐅᔪᑦ ᑯᐊᐳᕇᓴᑦ ᐊᖏᒡᓕᒋᐊᖅᑎᑦᑎᔪᓐᓇᖏᓪᓗᑎᒃ 
ᐱᓕᕆᔾᔪᑎᒋᔭᖏᓐᓄᑦ ᐋᖅᑭᒃᓯᒪᔾᔪᑎᒋᔭᖏᓐᓂᒃ, ᓴᕕᒐᐅᔭᓂᒡᓗ 
ᐅᕝᕙᓘᓐᓃᑦ ᓴᓇᕐᕈᑎᖏᓐᓂᒃ ᑕᒪᒃᑯᐊ ᐃᓂᒋᔭᐅᔪᑦ ᐊᑯᓐᓂᖏᓐᓂᑦ 
ᐊᓯᖏᓐᓄᑦ ᐱᔪᓐᓇᐅᑎᑖᖅᑎᑕᐅᓯᒪᒐᓗᐊᖅᑎᓪᓗᒋᑦ ᐱᓕᕆᐊᒥᓂᒃ 
ᐊᐅᓚᑎᑦᑎᔪᓐᓇᕐᓂᖏᓐᓂᒃ, 

(i) ᐃᓕᓯᓯᒪᙱᒃᑯᑎᒃ ᐱᖁᑎᒥᓂᒃ ᑕᒪᑐᒪ ᑭᒃᑯᓕᒫᓄᑦ 
ᐅᐸᒃᑕᐅᕙᒃᑑᑉ ᓄᓇᐅᑉ ᖄᖓᒍᑦ, ᖁᓛᒍᑦ ᐅᕝᕙᓘᓐᓃᑦ 
ᐊᑖᒍᑦ ᑕᒪᓐᓇᓗ ᓄᓇ ᓇᖕᒥᓂᕆᔭᐅᓪᓗᓂ ᓄᓇᓖᑦ 
ᒐᕙᒪᖃᖅᑐᓄᑦ ᐅᕝᕙᓘᓐᓃᑦ ᓄᓇᓖᑦ ᒥᑭᓐᓂᖅᓴᐅᔪᑦ 
ᑯᐊᐳᕇᓴᖏᓐᓄᑦ; ᐅᕝᕙᓘᓐᓃᑦ 

(ii) ᐊᑭᑐᓗᐊᕋᔭᖅᐸᑦ ᐱᓕᕆᔾᔪᑎᒋᓇᓱᒃᑕᖓᑦ, ᐊᒻᒪᓗ  
(ᑎ) ᑎᒥᐅᔪᖅ ᑯᐊᐳᕇᓴᓐ ᐊᖏᖃᑎᖃᕈᓐᓇᖏᒃᑯᑎᒃ ᓄᓇᓖᑦ ᒐᕙᒪᖏᑦᑕ 

ᐅᕝᕙᓘᓐᓃᑦ ᒥᑭᓂᖅᓴᐅᔪᑦ ᓄᓇᓖᑦ ᑲᑎᒪᔨᖏᓐᓂᒃ ᐊᑐᕈᑎᖃᕈᒪᑎᓪᓗᒋᑦ 
ᑭᒃᑯᓕᒫᓄᑦ ᐅᐸᒃᑕᐅᕙᒃᑐᓂᒃ ᓄᓇᒥᒃ ᐅᕝᕙᓘᓐᓃᑦ ᖃᓄᑎᒋ 
ᐊᑐᕈᑕᐅᓇᔭᕐᓂᖏᓐᓂᒃ. 

 
ᑎᓕᐅᕈᑕᐅᓯᒪᔾᔪᑎᖏᑦ 

(2) ᑎᓕᐅᕈᑕᐅᓯᒪᔪᑦ ᒪᓕᒍᑎᒋᓗᒍ ᑎᑎᕋᖅᓯᒪᓂᕐᒦᑦᑐᖅ ᐊᕕᒃᓯᒪᓂᖓᑕ 
ᐃᓚᒃᑲᓐᓂᖓᓂᑦ (1)-ᒥᑦ 

(ᐃ) ᐱᖁᔨᔾᔪᑕᐅᔪᓐᓇᖅᐳᖅ ᓄᓇᓖᑦ ᒐᕙᒪᖏᓐᓂᒃ ᐅᕝᕙᓘᓐᓃᑦ 
ᒥᑭᓐᓂᖅᓴᐅᔪᑦ ᓄᓇᓕᖕᓂ ᑲᑎᒪᔨᒋᔭᐅᔪᑦ ᑖᒃᑯᓂᖓ ᑎᒥᐅᔪᒥᒃ 
ᑯᐊᐳᕇᓴᒥᒃ ᐊᑐᕈᓐᓇᖁᔨᓗᑎᒃ ᑭᒃᑯᓕᒫᓄᑦ ᐅᐸᒃᑕᐅᕙᒃᑐᒥᒃ ᓄᓇᒥᒃ; 
ᐃᒪᐃᑉᐸᑦ ᐋᖅᑭᐅᒪᑎᑦᑎᔪᓐᓇᕐᓂᐊᕈᑎᒃ ᐊᓯᖏᓐᓂᒃ ᐃᓄᖕᓂᒃ 
ᐊᑐᖅᑎᑦᑎᑦᑕᐃᓕᒪᑎᑦᑎᙱᓪᓗᑎᒃ ᑕᒪᑐᒥᖓ ᑭᒃᑯᓕᒫᓄᑦ 
ᐅᐸᒃᑕᐅᕙᒃᑐᒥᒃ ᓄᓇᒥᒃ; ᐊᒻᒪᓗ 

(ᐱ) ᐋᖅᑭᒃᓯᔪᓐᓇᖅᐳᖅ ᐊᑐᕈᑕᐅᔾᔪᑕᐅᓇᔭᖅᑐᒥᒃ ᑖᒃᑯᓄᖓ ᑎᒥᐅᔪᒧᑦ 
ᑯᐊᐳᕇᓴᒧᑦ, ᐅᕝᕙᓘᓐᓃᑦ ᐊᑐᐃᓐᓇᐅᑎᑦᑎᓗᑎᒃ ᐋᖅᑭᒍᑕᐅᔪᓐᓇᖅᑐᒥᒃ 
ᖃᓄᖅ ᐊᑐᕈᑕᐅᔪᓐᓇᕐᓂᖓᓄᑦ. 

 
ᑲᑐᔾᔨᓂᒃᑯᑦ ᐱᖁᑎᓂᒃ ᐊᑐᕈᓐᓇᕐᓂᖅ 
16.2.  (1) ᒥᓂᔅᑕ ᐱᔪᒪᒍᓂ ᑎᓕᐅᕈᑎᓕᐅᕈᓐᓇᖅᐳᖅ ᐃᒪᐃᑉᐸᑦ ᑖᓐᓇ ᒥᓂᔅᑕ ᓈᒻᒪᒃᓴᕈᓂ: 



ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᒪᑎᔨᖏᓐᓄᑦ ᐱᖁᔭᖅ 

(ᐃ) ᑕᖅᑲᒃᑯᓄᖓ ᐊᑲᐅᓈᕈᑕᐅᓂᐊᕈᓂ ᐊᑐᕐᓂᖃᕈᑕᐅᓂᐊᕈᓂᓘᓐᓃᑦ ᑖᒃᑯᐊ 
ᑎᒥᐅᔪᑦ ᑯᐊᐳᕇᓴᑦ ᐊᑐᕈᑎᖃᕐᓗᑎᒃ ᐱᖁᑎᓂᒃ ᓇᖕᒥᓂᕆᔭᐅᔪᓂᒃ 
ᐊᓯᐊᓄᑦ ᐃᓄᖕᒧᑦ; 

(ᐱ) ᐊᑐᕈᑎᖃᕐᓂᖅ ᓄᖅᑲᖅᑎᑦᑎᔾᔪᑕᐅᓂᖃᙱᒃᑯᓂ ᑖᔅᓱᒧᖓ ᓇᖕᒥᓂᓕᖕᒧᑦ 
ᐅᕝᕙᓘᓐᓃᑦ ᐊᓯᖏᑦ ᐊᑐᖅᑐᐊᖅᑎᐅᔪᑦ ᐱᓕᕆᐊᒃᓴᕆᔭᒥᓂᒃ 
ᐱᓕᕆᐊᖃᕆᐊᖃᖅᑎᓪᓗᒋᑦ ᐅᕝᕙᓘᓐᓃᑦ ᐋᓐᓂᕈᑕᐅᓂᐊᙱᒃᑯᓂ 
ᐱᔨᑦᑎᕋᕈᑎᒋᔭᖏᓐᓄᑦ; ᐊᒻᒪᓗ  

(ᑎ) ᑎᒥᐅᔪᖅ ᑯᐊᐳᕇᓴᑦ ᐊᖏᖃᑎᖃᕈᓐᓇᙱᒃᑯᓂ ᓇᖕᒥᓂᖃᖅᑎᐅᔪᒥᒃ 
ᐊᑐᕈᑎᖃᕈᒪᑎᓪᓗᒍ ᐱᖁᑎᓂᒃ ᐅᕝᕙᓘᓐᓂᑦ ᖃᓄᖅ 
ᐊᑐᕈᑕᐅᔪᓐᓇᕐᓂᖓᓄᑦ. 

 
ᑎᓕᐅᕈᑕᐅᔪᓄᑦ ᒪᓕᒃᑕᒃᓴᐃᑦ 
 (2) ᑎᓕᐅᕈᑕᐅᔪᕕᓂᖅ ᒪᓕᒍᑎᒋᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ 
(1)-ᒥᑦ ᐃᒪᐃᓕᖓᔪᓐᓇᖅᐳᖅ: 

(ᐃ) ᐱᖁᔨᓯᒪᓗᓂ ᓇᖕᒥᓂᓕᖕᒥᒃ ᑖᒃᑯᓂᖓ ᑯᐊᐳᕇᓴᐅᔪᓂᒃ 
ᐊᑐᕈᓐᓇᖅᑎᑦᑎᓗᑎᒃ ᐱᖁᑎᓂᒃ ᓴᓇᕐᕈᑎᓂᒃ; 

(ᐱ) ᐋᖅᑭᒃᓯᓗᑎᒃ ᒪᓕᒃᑕᒃᓴᓂᒃ ᑖᒃᑯᐊ ᑯᐊᐳᕇᓴᐅᔪᑦ ᐊᑐᕈᓐᓇᕐᓂᖏᓐᓄᑦ 
ᐅᕝᕙᓘᓐᓃᑦ ᐊᑐᐃᓐᓇᐅᑎᑦᑎᓗᑎᒃ ᖃᓄᖅ ᐋᖅᑭᒃᓯᔪᓐᓇᕐᓂᖏᓐᓂᒃ 
ᒪᓕᒃᑕᒃᓴᐅᓂᐊᖅᑐᓂᒃ ᐊᑐᕈᓐᓇᕐᓂᕐᒧᑦ. 

 
(6) ᑎᑎᕋᖅᓯᒪᔫᑉ ᐃᓚᖓ 17.1 ᐊᑐᕈᓐᓃᖅᑎᑕᐅᕗᖅ. 

 
 (7) ᑎᑎᕋᖅᓯᒪᔫᑉ ᐃᓚᖓ 19 ᐋᖅᑭᒋᐊᖅᑕᐅᒃᑲᓐᓂᖅᐳᖅ ᐲᖅᑎᑕᐅᓪᓗᓂ 
ᐃᒪᐃᓕᖓᔪᖅ “ᐊᑐᐊᖅᓯᓗᒍ ᑖᓐᓇ ᑭᒃᑯᓕᒫᓄᑦ ᐆᒻᒪᖅᑯᑎᖃᖅᑎᑕᐅᓂᖏᓐᓄᑦ ᐱᖁᔭᖅ” 
ᐊᒻᒪᓗ ᐃᓇᖏᕈᑕᐅᓪᓗᓂ ᐃᒪᐃᓕᖓᔪᖅ “ᐊᑐᐊᖅᓯᓗᒍ ᑖᓐᓇ ᑎᒥᐅᔪᖅ ᐱᔨᑦᑎᕋᖅᑏᑦ 
ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐱᖁᔭᖅ”.  
 
 (8) ᐊᑖᓂ ᑎᑎᕋᖅᓯᒪᔪᖅ ᐃᓚᖓ ᐃᓚᒋᐊᕈᑕᐅᕗᖅ ᑎᑎᕋᖅᓯᒪᔫᑉ ᐃᓚᖓᑕ 18 
ᑭᖑᓂᑦᑎᐊᖓᒍᑦ: 
 
ᐊᑭᑐᔪᒻᒪᕇᑦ ᐱᓕᕆᐊᒃᓴᑦ 
18.1 (1) ᑎᒥᐅᔪᖅ ᑯᐊᐳᕇᓴᓐ ᒥᓂᔅᑕᒧᑦ ᐱᔪᓐᓇᕐᓂᖅᑖᖅᑎᑕᐅᓇᓱᖕᓂᐊᖅᐳᖅ 
ᐱᓕᕆᐊᖃᓚᐅᙱᓐᓂᕐᒥᓂᒃ ᐊᑭᑐᔪᒻᒪᕆᖕᓂᒃ ᐱᓕᕆᐊᒃᓴᓂᒃ. 
 
ᒥᓂᔅᑕ ᐅᖃᐅᔾᔭᐅᔪᒪᓂᖓ 
 (2) ᑭᐅᓚᐅᙱᑎᓪᓗᒍ ᓱᓕ ᐱᔪᓐᓇᕐᓂᖅᑖᖅᑎᑕᐅᓇᓱᒍᑕᐅᔪᒥᒃ ᒪᓕᒍᑎᒋᓗᒍ 
ᑎᑎᕋᖅᓯᒪᓂᕐᒦᑦᑐᖅ ᐊᕕᒃᓯᒪᓂᖓᑕ ᐃᓚᒃᑲᓐᓂᖓᓂᑦ (1)-ᒥᑦ, ᒥᓂᔅᑕ ᐅᖃᐅᔾᔭᐅᔪᒪᓂᐊᖅᐳᖅ 
ᖃᓄᖅᑑᕈᑎᒃᓴᒥᒃ ᑖᒃᑯᓇᙵᑦ ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓂᒃ 
ᕿᒥᕐᕈᔩᑦ ᑲᑎᒪᔨᖏᓐᓄᑦ ᓴᖅᑭᑕᐅᔪᕕᓃᑦ ᒪᓕᒍᑎᒋᓗᒍ ᑖᒃᑯᑎᒎᓇᖅ ᑎᒥᐅᔪᑦ ᐱᔨᑦᑎᕋᖅᑏᑦ 
ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐱᖁᔭᖓᓂᑦ. 
 



ᑎᒥᐅᔪᑦ ᐱᔨᑦᑎᕋᖅᑏᑦ ᖃᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᒪᑎᔨᖏᓐᓄᑦ ᐱᖁᔭᖅ 

ᑎᒥᐅᔪᑦ ᑯᐊᐳᕇᓴᓐ ᐊᑐᐃᓐᓇᐅᑎᑦᑎᒋᐊᖃᕐᓂᖓ ᖃᐅᔨᒪᔾᔪᑎᒃᓴᓂᒃ 
 (3) ᑎᒥᐅᔪᑦ ᑯᐊᐳᕇᓴᓐ ᐊᑐᐃᓐᓇᐅᑎᑦᑎᓂᐊᖅᐳᑦ ᒥᓂᔅᑕᒧᑦ ᑖᒃᑯᓄᖓᓗ ᑎᒥᐅᔪᑦ 
ᐱᔨᑦᑎᕋᖅᑏᑦ ᑲᓄᑎᒋ ᐊᑭᖃᖅᑎᑦᑎᓇᔭᕐᓂᖏᓐᓄᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ ᖃᓄᑐᐃᓐᓇᖅ 
ᖃᐅᔨᒪᔾᔪᑎᒃᓴᐅᔪᓂᒃ ᐊᑐᕈᑕᐅᔪᓐᓇᕋᔭᖅᑐᓂᒃ ᐃᓱᒪᓕᐅᕈᑎᖃᕆᐊᖃᖅᑎᓪᓗᒋᑦ 
ᐱᔪᓐᓇᕐᓂᖅᑖᖅᑎᑕᐅᔪᒪᓂᖓ ᐊᖏᕈᑕᐅᔪᓐᓇᕋᔭᕐᓂᖓᓄᑦ. 
 
ᖃᓄᖅ ᒥᓂᔅᑕ ᐱᔪᒪᒍᓂ ᖃᓄᐃᓕᐅᕈᑎᖃᕈᓐᓇᕐᓂᖓ 
 (4) ᒥᓂᔅᑕ ᐱᔪᒪᒍᓂ 

(ᐃ) ᐊᖏᕈᑎᖃᕈᓐᓇᖅᐳᖅ ᐱᔪᓐᓇᕐᓂᖅᑖᑎᑕᐅᔪᒪᔾᔪᑕᐅᔪᒥᒃ 
ᐱᓕᕆᐊᖃᕈᓐᓇᕐᓂᕐᒧᑦ ᐊᑭᑐᔪᒻᒪᕆᖕᓂᒃ ᐱᓕᕆᐊᒃᓴᓂᒃ, 
ᒪᓕᒃᑕᒃᓴᖃᖅᑎᑕᐅᓗᑎᒃ ᒪᓕᒃᑕᒃᓴᖃᖅᑎᑕᐅᙱᓪᓗᑎᒡᓘᓐᓃᑦ; 
ᐅᕝᕙᓘᓐᓃᑦ 

(ᐱ) ᐱᔪᓐᓇᕐᓂᖅᑖᖅᑎᑦᑎᙱᓪᓗᓂ. 
 
ᑐᑭᖓ 
 (5) ᑕᕝᕙᓂ ᑎᑎᕋᖅᓯᒪᔫᑉ ᐃᓚᖓᓂᑦ ᐃᒪᐃᓕᖓᔪᖅ, “ᐊᑭᑐᔪᒻᒪᕇᑦ ᐱᓕᕆᐊᒃᓴᑦ” 
ᑐᑭᖃᖅᐳᖅ ᐊᑭᑐᔪᑦ ᐱᓕᕆᐊᒃᓴᑦ ᑲᑎᓪᓗᒋᑦ ᐊᑭᖃᓪᓗᐊᖅᖢᑎᒃ $5,000,000-ᒥᑦ. 
 
 (9) ᑎᑎᕋᖅᓯᒪᔫᑉ ᐃᓚᖓ 21 ᐋᖅᑭᒋᐊᖅᑕᐅᒃᑲᓐᓂᖅᐳᖅ ᐃᓚᒋᐊᕈᑕᐅᓪᓗᓂ ᐊᑖᓂ 
ᑎᑎᕋᖅᓯᒪᓂᐅᔪᖅ ᑎᑎᕋᖅᓯᒪᓂᐅᑉ (ᐱ) ᑭᖑᓂᑦᑎᐊᖓᒍᑦ: 

(ᐱ.1) ᐊᖅᑭᒃᓱᐃᓗᑎᒃ ᐊᕐᕌᒍᑕᒫᖅᓯᐅᒻᒥᒃ ᖃᓄᑎᒋ ᐊᑭᖃᕋᔭᕐᓂᖏᓐᓂᒃ 
ᐃᑲᔫᑎᒃᓴᓂᒡᓗ ᓯᕗᓂᒃᓴᒧᑦ ᖃᓄᐃᓕᖓᔾᔪᑕᐅᓂᐊᕋᓱᒋᔭᐅᔪᓄᑦ 
ᐋᖅᑭᒃᑕᐅᓯᒪᓂᖃᕐᓗᑎᒃ ᒪᑯᓄᖓ ᑐᕌᖓᓗᑎᒃ ᖃᓄᑎᒋ 
ᐊᑭᖃᕋᔭᕐᓂᖏᓐᓄᑦ ᑐᙵᕕᒃᓴᖏᓐᓄᑦ, ᖃᓄᑎᒋ ᐊᑭᖃᕋᔭᕐᓂᖏᓐᓄᑦ, 
ᖃᓄᑎᒋ ᐊᑭᖃᕋᔭᕐᓂᖏᓐᓄᑦ ᐋᖅᑭᒃᑕᐅᓯᒪᓂᖏᓐᓄᑦ ᐊᒻᒪᓗ 
ᑮᓇᔾᔭᐅᒃᓴᕈᑕᐅᔪᓐᓇᕈᑎᓂᒃ ᑕᒪᒃᑯᓄᖓ ᑎᒥᐅᔪᓄᑦ ᑯᐊᐳᕇᓴᒧᑦ, 
ᐃᓚᒋᔭᐅᖕᒥᓗᑎᒃ ᖃᓄᑐᐃᓐᓇᖅ ᐃᑲᔫᓯᐊᖑᔾᔪᑕᐅᓕᕈᓐᓇᖅᑐᑦ. 

 
 (10) ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓ 29(1) ᐋᖅᑭᒋᐊᖅᑕᐅᒃᑲᓐᓂᖅᐳᖅ 
ᐲᖅᑎᑕᐅᓪᓗᓂ ᐃᒪᐃᓕᖓᔪᖅ “ᑖᔅᓱᒧᖓ ᑭᒃᑯᓕᒫᓄᑦ ᐆᒻᒪᖅᑯᑎᖃᖅᑎᑕᐅᓂᖏᓐᓄᑦ ᐱᖁᔭᖅ 
ᐊᒻᒪᓗ”. 
 
 (11) ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓ 29(2) ᐊᑐᕈᓐᓃᖅᑎᑕᐅᕗᖅ. 
 
 (12) ᑎᑎᕋᖅᓯᒪᔫᑉ ᐃᓚᖓ 53 ᐋᖅᑭᒋᐊᖅᑕᐅᒃᑲᓐᓂᖅᐳᖅ ᐃᓚᔭᐅᓪᓗᓂ 
ᐃᒪᐃᓕᖓᔪᒥᒃ “ᐅᕝᕙᓘᓐᓃᑦ ᓇᓕᐊᑐᐃᓐᓇᖅ ᑎᑎᕋᖅᓯᒪᔫᑉ ᐃᓚᖓ ᑕᕝᕙᓂ ᐃᓚᖓᓂ” ᑖᔅᓱᒪ 
ᐃᒪᐃᓕᖓᔫᑉ “ᑕᕝᕙᓂ ᐃᓚᖓᓂ” ᑭᖑᓂᑦᑎᐊᖓᒍᑦ. 
 

ᐊᑐᕈᓐᓃᖅᑎᑕᐅᔪᖅ 
 

ᐊᑐᕈᓐᓃᖅᑎᑕᐅᔪᖅ 

22. ᑭᒃᑯᓕᒫᓄᑦ ᐆᒻᒪᖅᑯᑎᖃᖅᑎᑕᐅᓂᖏᓐᓄᑦ ᐱᖁᔭᖅ ᐊᑐᕈᓐᓃᖅᑎᑕᐅᕗᖅ. 
 

ᐊᑐᓕᖅᑎᑕᐅᓂᖓ 
 

ᐊᑐᓕᖅᑎᑕᐅᓂᖓ 
23. (1) ᐊᑐᐊᖅᓯᓗᒍ ᑎᑎᕋᖅᓯᒪᔫᑉ ᐊᕕᒃᓯᒪᓂᖓᑕ ᐃᓚᒃᑲᓐᓂᖓ (2), ᑕᕝᕙᓂ ᐱᖁᔭᕐᒥᑦ 
ᐊᑐᓕᖅᑎᑕᐅᕗᖅ ᐅᕝᕙᓘᓐᓃᑦ ᐊᑐᓕᖅᑎᑕᐅᓂᕋᖅᑕᐅᕗᖅ ᒫᕐᔨ 31, 2001-ᒥᑦ. 
 
ᐊᔾᔨᖓ 
 (2) ᑎᑎᕋᖅᓯᒪᔫᑉ ᐃᓚᖓ 22 ᐊᑐᓕᖅᑎᑕᐅᕗᖅ ᐅᕝᕙᓘᓐᓃᑦ 
ᐊᑐᓕᖅᑎᑕᐅᓂᕋᖅᑕᐅᕗᖅ ᒫᕐᔨ 30, 2001-ᒥᑦ. 


